
1

ᐃᓗᓕᖏᑦ

ᑐᓴᕋᔅᓴᑦ
ᐊᐅᔭᖅ 2016ᕿᑭᖅᑕᓂ ᐃᓄᐃ ᑲᑐᔾᔨᖃᑎᒌᑦ

Qikiqtani Inuit Association

ᐊᖏᔪᖅᑳᕆᔭᐅᓪᓗᖓ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂ (QIA), ᖁᕕᐊᓱᑦᑐᖓ 
ᓴᖅᑭᑎᑦᑎᔭᕆᐊᔅᓴᖅ ᑖᒃᑯᓂᖓ ᑐᓴᕋᔅᓴᓂᑦ 
ᐅᓂᒃᑳᖅᑕᖃᐅᖅᑐᓂ ᐃᓘᓐᓇᖏᓐᓂᒃ 
ᐊᔅᓱᕈᐊᖑᓯᒪᔪᓂᑦ ᐃᖅᑲᓇᐃᔮᖑᓪᓗᑎᒃ 
ᑲᑐᔾᔨᖃᑎᒌᒃᑯᓐᓂ. ᑕᖅᑭᓂᑦ ᐊᒥᓲᙱᑦᑐᓂᑦ 
ᐱᔭᔅᓴᖃᕈᓘᔭᕐᓯᒪᕕᐅᑎᒻᒪᑕ ᑲᑐᔾᔨᖃᑎᒌᒃᑯᑦ. 
ᐊᒥᓲᙱᑦᑑᒐᓗᐊᑦ ᐅᖃᐅᓯᕆᓗᒋᑦ: 
ᑲᑐᔾᔨᖃᑎᒌᒃᑯᑦ ᑲᑎᒪᔨᖏᓐᓂᒃ ᑲᑎᒪᑎᑦᑎᔪᔪᑦ 
ᑲᖏᖅᑐᒑᐱᒻᒥ, ᓄᓇᕗᒥ, ᑕᐃᑲᓂ 
ᐅᐸᒍᓯᑎᒪᒍᓐᓇᔪᔪᖓ ᐱᖅᑯᓯᓕᕆᕕᒻᒥ 
ᐱᔭᕇᕐᓂᖃᖅᑐᓂᑦ; ᑲᑐᔾᔨᖃᑎᒌᒃᑯᑦ 
ᑐᙵᓱᑦᑎᑎᓪᓗᑎᒃ ᒪᑐᐃᖓᑎᑦᑎᔪᔪᑦ ᑭᙵᕐᓂᑦ 
ᐊᒻᒪᓗ ᐱᖃᑕᐅᙳᐊᑕᕐᓯᓐᓇᕈᓐᓇᔪᒻᒥᔪᑦ 
ᖁᕕᐊᓲᑎᖃᖅᑎᓪᓗᒋᑦ ᓄᓇᕗᑦ ᐅᓪᓗᖓᓂ 
ᑭᙵᕐᒥᐅᓄᑦ. ᑕᖅᑭᓂᑦ ᐊᒥᓲᙱᑦᑐᓂᑦ 
ᐊᖏᖅᑕᐅᖃᑦᑕᓚᐅᕐᒥᔪᑦ ᐱᖁᔨᕗᖔᕈᑏᑦ 
ᐃᓚᒋᔭᐅᓪᓗᑎᒃ ᓴᖅᑭᖅᑕᐅᓂᖏᑦ ᐃᓛᒃᑯᑦ 5 
ᓄᓘᔮᓕᕆᓂᕐᒥ ᐃᓄᐃᑦ ᐊᑦᑐᖅᑕᐅᓂᖏᓐᓄᑦ 
ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ ᐊᖏᕈᑎᓂᑦ, 
ᓴᖅᑭᖅᑕᐅᓂᖏᑦ ᐆᒪᔪᓕᕆᓂᕐᒧᑦ ᐊᑭᓕᐅᓯᐊᔅᓴᑦ 
ᑮᓇᐅᔭᑦ, ᐊᒻᒪᓗ ᑎᒃᑯᐊᖅᑕᐅᓂᖏᓐᓄᑦ 
ᑲᑎᒪᔩᑦ ᑲᑎᒪᔨᕋᓛᕐᓄᑦ ᑲᑎᒪᔨᓄᓪᓗ; 

ᑐᓴᕋᔅᓴᑦ 
ᐊᖏᔪᖅᑳᕐᒥᑦ 

ᑐᓴᕋᔅᓴᑦ TUSARASSAT

ᖁᔭᒋᑦᑎᐊᖅᑕᕗᑦ ᐱᓇᓱᐊᖃᑕᐅᒍᒪᑦᑎᐊᖃᑦᑕᕐᖓᑕ 
ᐃᑲᔫᑎᖃᓪᓚᕆᖃᑦᑕᕐᖓᑕᓗ ᑲᑐᔾᔨᖃᑎᒌᒃᑯᓐᓄᑦ.  

ᐃᓕᓐᓂᐊᕐᓇᕐᓯᓛᓕᕐᒥᒻᒪᑦ ᒫᓐᓇᑦᑎᐊᑯᓗᒃ, 
ᑲᑐᔾᔨᖃᑎᒌᒃᑯᑦ ᐃᓕᓐᓂᐊᕈᓯᐊᖅᑖᑎᑦᑎᓚᐅᖅᑐᑦ 
ᑐᖏᓕᐊᓂ ᔮᓐ ᐊᒪᕈᐊᓕᒃ 
ᐱᕙᓪᓕᐊᔪᓕᕆᓂᕐᒧᑦ ᐃᓕᓐᓂᐊᕈᓯᐊᔅᓴᓂᑦ. 
ᓇᓗᓇᙱᑦᑐᖅ ᑖᒃᑯᐊ ᐃᓕᓐᓂᐊᕈᓯᐊᔅᓴᐃᑦ 
ᑲᔪᖏᕆᐊᒃᑲᓐᓂᖁᑕᐅᖃᑦᑕᓂᐊᕐᒥᒻᒪᑕ 
ᐃᑲᔫᑎᖃᖃᑦᑕᓂᐊᕐᒥᒻᒪᑕᓗ ᐃᓄᓐᓄᑦ 
ᐃᓕᓐᓂᐊᕈᒪᓂᕐᒥᒃ, ᓯᕗᒧᐊᑦᑎᑕᐅᔪᓐᓇᖁᓪᓗᒋᑦ 
ᐃᓄᐃᑦ ᐱᔪᓐᓇᐅᑎᖏᑦ, ᐅᖃᐅᓯᖏᑦ, 
ᐱᒻᒪᕆᐅᒋᔭᖏᑦ ᐊᒻᒪᓗ ᐃᓕᖅᑯᓯᖓᑦ. ᑕᕝᕗᖓ 
ᐃᓱᖃᕐᓗᒍ, ᐃᓇᑉᐸᔅᓯ ᐅᖃᓕᒫᖁᓪᓗᓯ 
ᑐᓴᕋᔅᓴᖁᑎᑦᑎᓐᓂᒃ ᑐᑭᓯᒃᑲᓂᕐᓂᐊᕋᔅᓯ 
ᐃᖅᑲᓇᐃᔮᕆᕙᑦᑕᑎᓐᓂᒃ ᐊᒻᒪᓗ 
ᐃᓚᒋᔭᐅᓕᖁᓪᓗᓯ ᕙᐃᔅᐳᒃᑯᑦ, ᑐᐃᑐᒃᑯᑦ 
ᐊᒻᒪᓗ ᖃᕋᓴᐅᔭᒃᑯᑦ ᐃᑭᐊᖅᑭᕕᑦᑎᓐᓄᑦ 
ᖃᐅᔨᒋᐊᖃᑦᑕᖁᓪᓗᓯ (www.qia.ca), ᐊᒻᒪᓗ 
ᓂᕆᐅᑉᐳᖓ ᐃᓕᔅᓯᓐᓂᒃ ᑲᑎᖃᖃᑦᑕᕐᓂᐊᕆᐊᔅᓴᖅ 
ᓄᓇᔅᓯᓐᓂ. 

ᖃᓄᐃᙱᑦᑎᐊᖁᓇᕆᕗᓯ ᐊᒻᒪᓗ ᐃᓚᔅᓯᓐᓂᓗ 
ᐃᓚᖃᑦᑎᐊᖁᓇᕆᕗᓯ ᐊᐅᔭᓯᐅᑦᑎᐊᖅᑐᐊᓘᑎᓪᓗᑕ. 
ᐅᖃᓕᒫᕐᓇᔮᕐᓂᐊᖅᑯᓯ! 

ᑐᓴᕋᔅᓴᑦ ᐊᖏᔪᖅᑳᕐᒥᑦ ᒪᑉᐱᒐᖅ 1

ᖃᐅᔨᓚᐅᕐᓯᐅᒃ ᒪᕐᕉᒃ ᓄᓇᓕᓐᓂᑦ ᑲᑎᒪᔨᐅᖃᑕᐅᔫᒃ 
ᒪᑉᐱᒐᖅ 2

ᐱᖁᔨᕗᖔᕈᑎᓂᑦ ᐅᔾᔨᕐᓇᓗᐊᕐᓂᖏᑦ 
ᒪᑉᐱᒐᖅ 2

ᐅᐱᒍᓱᑦᑐᑎᒃ ᑭᒡᒐᑐᖅᑎᐅᕗᑦ 2016ᒥ 
ᐅᑭᐅᖅᑕᖅᑐᒥ ᑲᔪᖏᕐᓴᐃᓂᕐᒧᑦ 
ᓵᓚᖃᐅᓯᐊᖅᑖᑎᑦᑎᒍᑕᐅᕙᑦᑐᒥᑦ ᒪᑉᐱᒐᖅ 2

ᑲᑎᒪᔩᑦ ᑲᑎᒪᓂᖓᑦ: ᑲᖏᖅᑐᒑᐱᒻᒥ ᒪᑉᐱᒐᖅ 3

ᑐᙵᓱᑦᑎᑎᓪᓗᑎᒃ ᒪᑐᐃᖓᑎᑦᑎᓂᖅ: ᑭᙵᕐᓂᑦ 
ᒪᑉᐱᒐᖅ 4

ᕿᑭᖅᑖᓗᒻᒥᐅᑦ ᑎᒃᑯᐊᖅᑕᐅᔪᔪᑦ ᑲᑎᒪᔨᓄᑦ 
ᑲᑎᒪᔨᕋᓛᕐᓄᓪᓗ  ᒪᑉᐱᒐᖅ 5

ᔮᓐ ᐊᒪᕈᐊᓕᒃ ᐱᕙᓪᓕᐊᔪᓕᕆᓂᕐᒧᑦ 
ᐃᓕᓐᓂᐊᕈᓯᐊᔅᓴᓂᑦ ᐃᓕᓐᓂᐊᕈᓯᐊᖅᑖᔪᔪᖅ 2016  
ᒪᑉᐱᒐᖅ 5

ᖁᓕᒋᓕᖅᑕᖓᓂ (10) ᑲᓇᑕᒥ ᐃᓄᐃᑦ ᐃᓅᓱᑦᑐᐃᑦ 
ᑲᑎᒪᓂᖓᑦ ᒪᑉᐱᒐᖅ 6

ᓄᓇᓕᓐᓂᑦ ᓄᓇᓕᓐᓄᑦ-ᒪᑭᒪᓇᓱᐊᕈᑕᐅᕙᑦᑐᓂᑦ 
ᖃᐅᔨᓴᕐᓂᖅ ᕿᑭᖅᑖᓗᒻᒥ ᓄᓇᓕᓐᓂᑦ  ᒪᑉᐱᒐᖅ 6

ᕿᑭᖅᑕᓂ ᓱᓕᔪᒥᒃ ᑭᓪᓕᓯᐊᖅᑎᓃᙶᕐᓯᒪᔪᓂᑦ 
ᑐᑭᓯᑎᑦᑎᒋᐊᕈᑦ ᒪᑉᐱᒐᖅ 7

ᐃᑲᔫᓯᐊᖅᑖᕐᓯᒪᔪᑦ ᓯᕗᓪᓕᕐᐹᖓᓂ 
ᓄᓇᓕᓐᓂᑦ ᐊᐅᓚᔾᔭᐃᒋᐊᕐᓂᕐᒧᑦ ᐱᓕᕆᐊᕐᒥ 
ᑐᔅᓯᕋᐅᓯᐅᖁᔨᔾᔪᑕᐅᔪᔪᒥ 2016-17 ᒪᑉᐱᒐᖅ 8

ᓄᓇᓕᕆᔨᒃᑯᑦ

ᑲᑐᔾᔨᓪᓗᑎᒃ ᑐᓴᕋᔅᓴᓕᐅᕐᓂᖏᑦ - ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑦ ᐱᖃᑎᖃᖅᑐᑎᒃ 
ᐃᓄᐃᑦ ᑕᐱᕇᖏᓐᓂ ᑲᓇᑕᒥ ᒪᑉᐱᒐᖅ 8

ᑕᓪᓗᕈᑎᐅᑉ ᐃᒪᖓ ᒪᑉᐱᒐᖅ 9

ᐱᒻᒪᕆᐊᓗᓐᓂᑦ ᐱᓕᕆᐊᔅᓴᓕᕆᔩᑦ

ᓇᓗᓇᐃᖅᑕᐅᓯᒪᔪᑦ ᐃᓄᐃᑦ ᑎᒥᖁᑎᖏᑕ 
ᑭᒃᑰᓂᖏᑦ ᒪᑉᐱᒐᖅ 10

ᐱᓕᕆᔪᓐᓇᕐᓂᖏᓐᓂᒃ ᖃᐅᔨᓴᕐᓂᖅ 
ᐊᕕᑦᑐᕐᓯᒪᓂᐅᔪᓂᑦ ᐃᓄᓐᓄᑦ ᓇᒻᒥᓂᖅ 
ᐃᖅᑲᓇᐃᔭᕐᕕᖁᑎᒋᔭᐅᔪᓂᑦ ᐊᒻᒪᓗ 
ᑲᑐᔾᔨᖃᑎᒌᖑᔪᓂᑦ ᒪᑉᐱᒐᖅ 10

ᐊᕐᕌᒍᑕᒫᑦ ᐱᓕᕆᐊᕐᒥ ᕿᒥᕐᕈᖃᑦᑕᕐᓂᖅ ᑲᑎᒥ 
ᒪᑉᐱᒐᖅ 10

ᒪᓂᕐᐃᓚᒌᒃᑐᓄᑦ ᑮᓇᐅᔭᑦ ᒪᑉᐱᒐᖅ 10

ᑲᑐᔾᔨᓪᓗᑎᒃ ᓯᕗᓕᖅᑏᑦ ᑲᑎᒪᔨᕋᓛᑦ ᐊᒻᒪᓗ 
ᑲᑐᔾᔨᓪᓗᑎᒃ ᐊᐅᓚᑦᑎᓂᕐᒧᑦ ᑲᑎᒪᔨᕋᓛᑦ 
ᒪᑉᐱᒐᖅ 11

ᓄᓇᓕᓐᓂᑦ ᑐᓴᐅᒪᖃᑦᑕᐅᑎᑦᑎᔩᑦ ᐊᒻᒪᓗ 
ᑐᐊᕕᕐᓇᖅᑐᖃᖅᑎᓪᓗᒍ ᐅᖄᓚᕕᔅᓴᐃᑦ ᒪᑉᐱᒐᖅ 12

ᑕᕝᕙᓂ ᐊᔾᔨᓕᐅᖅᑕᐅᓯᒪᔪᑦ: ᐱᔭᕇᕐᓂᖃᔪᔪᑦ 
ᐃᓕᓐᓂᐊᖅᑏᑦ ᐊᒻᒪᓗ ᐃᖅᑲᓇᐃᔭᖅᑎᖏᑦ 
ᐱᖅᑯᓯᓕᕆᕕᐅᑉ ᐃᓚᒋᔭᐅᓪᓗᑎᒃ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑕ ᑲᑎᒪᔨᖏᑦ ᐃᖅᑲᓇᐃᔭᖅᑎᖏᓪᓗ. 

ᐱᖁᔨᕗᖔᕈᑎᓂᑦ 
ᐅᔾᔨᕐᓇᓗᐊᕐᓂᖏᑦ 

ᐱᖁᔨᕗᖔᕈᑦ 05/16
ᑲᑎᒪᔩᑦ ᐊᖏᔪᔪᑦ 2016ᒥ ᓄᓇᓕᓐᓂᑦ ᐊᐅᓚᔾᔭᐃᒋᐊᕐᓂᕐᒧᑦ ᐱᓕᕆᐊᕐᒥ 
ᐅᓂᒃᑳᓂᑦ ᐊᒻᒪᓗ 2016-17ᒥ ᓄᓇᓕᓐᓂᑦ ᐊᐅᓚᔾᔭᐃᒋᐊᕐᓂᕐᒧᑦ 
ᐱᓕᕆᐊᕐᒥ ᑮᓇᐅᔭᓂᑦ ᐊᑐᖅᑐᔅᓴᓂᑦ ᐋᖅᑭᓯᒪᖁᓪᓗᒋᑦ $550,000ᒥ. 
ᑐᔅᓯᕋᐅᓯᐅᖁᔨᔾᔪᑏᑦ ᓄᓇᓕᓐᓂᑦ ᐊᐅᓚᔾᔭᐃᒋᐊᕐᓂᕐᒧᑦ ᐱᓕᕆᐊᕐᒥ 
ᐋᖅᑭᑦᑕᐅᓯᒪᔪᑦ ᕖᕝᕗᐊᓕᒧᑦ ᐅᑐᐱᕆᒧᓪᓗ ᐊᕐᕌᒍᑕᒫᑦ. 

ᐱᖁᔨᕗᖔᕈᑦ 05/16
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᑦ ᐊᖏᔪᔪᑦ 
ᐋᖅᑭᒋᐊᖅᑕᐅᓯᒪᔪᓂᑦ ᑲᑐᔾᔨᖃᑎᒌᒃᑯᑦ ᑮᓇᐅᔭᓕᕆᓂᕐᒧᑦ ᐊᑐᐊᒐᖏᓐᓂᒃ 
ᐊᐅᓚᔾᔪᓯᖏᓐᓂᓪᓗ.

ᐱᖁᔨᕗᖔᕈᑦ 05/16
ᑲᑎᒪᔩᑦ ᐊᖏᔪᔪᑦ ᐋᖅᑭᒋᐊᖅᑕᐅᓯᒪᔪᒥᒃ ᐱᓕᕆᑦᑎᐊᕆᐊᖃᕐᓂᕐᒧᑦ 
ᐊᑐᐊᒐᕐᓂᑦ.

ᐱᖁᔨᕗᖔᕈᑦ 05/16
ᑲᑎᒪᔩᑦ ᐊᖏᔪᔪᑦ ᐋᖅᑭᒋᐊᖅᑕᐅᓯᒪᔪᒥᒃ ᐱᔾᔪᑕᐅᔪᒧᑦ 
ᐊᕝᕕᐊᕈᑎᖃᕐᓂᕐᒧᑦ ᐊᑐᐊᒐᕐᓂᑦ. 

ᐱᖁᔨᕗᖔᕈᑦ 05/16
ᑲᑎᒪᔩᑦ ᐊᖏᔪᔪᑦ ᐋᖅᑭᒋᐊᖅᑕᐅᓯᒪᔪᒥᒃ ᐸᕝᕕᓴᓐᓂᕐᒧᑦ ᐊᑐᐊᒐᕐᓂᑦ. 

ᐱᖁᔨᕗᖔᕈᑦ 05/16
ᑲᑎᒪᔩᑦ ᐊᖏᔪᔪᑦ ᓄᓇᕗᑦ ᑐᙵᕕᒃᑯᓐᓂ-ᓯᕗᓕᖅᑕᐅᔪᒥᒃ 
ᐋᔩᖄᑎᒌᒍᑎᖃᕋᓱᒃᑲᓂᕐᓂᕐᒧᑦ ᐃᓄᐃᑦ ᐊᑦᑐᖅᑕᐅᓂᖏᓐᓄᑦ 
ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ ᐊᖏᕈᑎᓂᑦ ᑲᓇᑕᒥ ᐆᒪᔪᓕᕆᔨᕐᔪᐊᑯᓐᓂ 
ᐱᔾᔪᑎᒋᓪᓗᒋᑦ ᑲᓇᑕᒥ ᐆᒪᔪᖃᕐᕖᑦ ᐊᒻᒪᓗ ᑎᒻᒥᐊᖃᕐᕕᐅᕙᑦᑐᑦ.    

ᐱᖁᔨᕗᖔᕈᑦ 05/16
ᐊᑐᖅᑎᑦᑎᒋᐊᒃᑲᓐᓂᕈᓐᓇᓂᐊᕐᖓᑕ ᑐᑭᓯᓇᕐᓂᖏᓐᓂᒃ 
ᑖᒃᑯᓂᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ 
ᐃᓘᓐᓇᖏᑦ ᑲᑐᔾᔨᖃᑎᒌᖏᓐᓄᑦ ᐃᓚᒋᔭᐅᔪᑦ, ᐅᐊᑦᑎᐊᕈ 
ᑎᑎᕋᖅᑕᐅᓚᐅᕐᓯᒪᔪᒥᓂᕐᓂᑦ ᐃᓛᒃᑯᑦ 5ᒥ ᓄᓘᔮᓕᕆᓂᕐᒥ ᐃᓄᐃᑦ 
ᐊᑦᑐᖅᑕᐅᓂᖏᓐᓄᑦ ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ ᐊᖏᕈᑎᓂᑦ 
ᑎᓕᓯᔾᔪᑕᐅᔪᔪᑦ ᐃᓄᓕᒫᓄᑦ ᑕᑯᔭᔅᓴᕈᖅᑎᑕᐅᖁᓪᓗᒋᑦ ᐃᓄᓐᓄᑦ ᐊᒻᒪᓗ 
ᑕᑯᔭᔅᓴᐅᖁᓪᓗᒋᑦ ᕿᒥᕐᕈᔭᐅᔪᓐᓇᓂᐊᕐᖓᑕ ᐃᓘᓐᓇᖏᓐᓄᑦ, ᐃᓘᓐᓇᑎᒃ 
ᓴᖅᑭᖅᑕᐅᓯᒪᔪᑦ ᐊᖏᕈᑎᓃᑦᑐᑦ.

ᐱᖁᔨᕗᖔᕈᑦ 05/16
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐊᖏᔪᔪᑦ ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᑎᑎᖅᑲᖁᑎᖏᓐᓄᑦ ᐊᒻᒪᓗ ᑕᑯᔪᓐᓇᓂᕐᒧᑦ 
ᐊᑐᐊᒐᕐᓂᑦ ᑕᐃᒫᒃ ᑲᑐᔾᔨᖃᑎᒌᒃᑯᑦ ᑕᑯᔪᓐᓇᑎᑦᑎᓂᐊᕐᖓᑕ 
ᑭᓪᓕᓯᓂᐊᖅᑎᓃᙶᕐᓯᒪᔪᓂᑦ ᑎᑎᖅᑲᓂᑦ ᑭᒃᑯᑐᐃᓐᓇᕐᓄᑦ 
ᖃᐅᔨᓇᓱᐊᖃᑦᑕᕈᒪᔪᓄᑦ ᐃᖅᑲᓇᐃᔮᕆᓯᒪᔭᖏᓐᓂᒃ ᑭᓪᓕᓯᓂᐊᖅᑏᑦ, 
ᐃᓚᒋᔭᐅᓗᑎᒃ ᖃᐅᔨᓴᕈᑕᐅᓯᒪᔪᑦ ᑎᑎᖅᑲᐃᑦ.  

ᖃᐅᔨᓚᐅᕐᓯᐅᒃ ᒪᕐᕉᒃ 
ᑲᑎᒪᔨᐅᖃᑕᐅᔫᒃ 
ᓴᐃᒪᓐ ᓇᑖᖅ 

ᓴᐃᒪᓐ ᓇᑖᖅ ᐃᓅᓚᐅᕐᓯᒪᔪᖅ 
ᐱᕈᕐᓴᓯᒪᓪᓗᓂᓗ ᐊᒥᑦᑐᕐᒥ, ᖃᓂᒋᔭᖓᓂ 
ᐃᒡᓗᓕᐅᑉ. ᓄᓕᐊᖓ ᐋᓂ ᐊᒻᒪᓗ 
ᐅᐱᒍᓱᓪᓚᕆᑦᑐᓂ ᐊᑖᑕᒋᔭᐅᓪᓗᓂ 
ᑎᓴᒪᐅᔪᙱᒐᖅᑐᓄᑦ (7) ᕿᑐᕐᖓᖏᓐᓄᑦ 
ᐱᖓᓲᔪᖅᑐᓄᑦ (6) ᐃᕐᖑᑕᖏᓐᓄᑦ. 
ᐃᓚᒋᔭᐅᖃᑦᑕᓕᕐᓯᒪᔪᖅ ᑲᑐᔾᔨᖃᑎᒌᒃᑯᓐᓄᑦ 
ᐃᓚᐅᖏᓐᓇᖏᒃᑲᓗᐊᖅᑐᓂ 1980ᖏᓐᓂ 
ᐱᒋᐊᖅᑐᓂ. ᑲᑎᒪᔨᐅᖃᑕᐅᒍᒪᓯᒪᔪᖅ 
ᐱᔾᔪᑎᖃᖅᑐᓂ ᐃᓚᐅᒍᒪᓯᒪᓪᓚᕆᒃᑲᒥ 
ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᓕᕆᓂᕐᒥᒃ. 
ᑐᕌᖓᖏᑦ ᐱᔾᔪᑎᖏᓪᓗ ᑲᑎᒪᔨᐅᓪᓗᓂ 
ᑭᒡᒐᖅᑐᐃᑦᑎᐊᕈᒪᓪᓗᓂ ᐊᒻᒪᓗ 

ᓂᐱᒋᔭᐅᔪᒪᓪᓗᓂ ᐃᓅᓱᑦᑐᓄᑦ ᐃᓄᓐᓄᓪᓗ. ᖁᕕᐊᒋᓂᕐᐹᖓ 
ᐅᓗᓕᐅᖃᑦᑕᕐᓂᖅ ᓴᓇᕕᖓᓂ.   

ᔮᓂ ᒪᓚᐃᔭ ᑯᑉᓗ 
ᔮᓂ ᒪᓚᐃᔭ ᑯᑉᓗ ᐃᓅᓚᐅᕐᓯᒪᔪᒥᓂᖅ 
ᓄᓇᓯᐊᕐᒥ ᖃᓂᒋᔭᖓᓂ ᒥᑦᑎᒪᑕᓕᐅᑉ ᐊᒻᒪᓗ 
ᐱᕈᕐᓴᓯᒪᓪᓗᓂ ᐃᒡᓗᓕᖕᒥ. ᓄᓕᐊᖓ ᕗᕌᓂᑲ 
ᐊᕿᐊᕈᖅ ᑯᑉᓗ ᐊᒻᒪᓗ ᐅᐱᒋᓪᓚᕆᑦᑕᖏᓐᓂᒃ 
ᕿᑐᕐᖓᖃᖅᑐᓂ ᑎᓴᒪᐅᔪᖅᑐᓂᑦ (8) ᐊᒻᒪᓗ 
ᐃᑦᑐᕆᔭᐅᓪᓗᓂ 17ᓄᑦ ᐃᕐᖑᑕᖏᓐᓄᑦ. 

ᐃᓚᒋᔭᐅᓯᒪᓕᖅᑐᖅ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓂ (QIA) 
2014ᒥ ᐱᒋᐊᓚᐅᕐᓯᒪᓪᓗᓂ, ᒫᓐᓇ 

ᑲᑎᒪᔨᐅᖃᑕᐅᕕᒋᓪᓗᓂᐅᒃ ᓄᓇᓕᓐᓂᑦ ᑭᒡᒐᖅᑐᐃᓪᓗᓂ ᔮᓐᓄᐊᓕ 
2015ᒥ ᐱᒋᐊᓚᐅᕐᓯᒪᔪᖅ. ᑲᑎᒪᔨᐅᖃᑕᐅᒍᒪᓯᒪᔪᖅ ᑲᑐᔾᔨᖃᑎᒌᒃᑯᓐᓄᑦ 
ᐱᔾᔪᑎᒋᓪᓗᒍ ᖁᕕᐊᒋᔭᖃᓪᓚᕆᒃᑲᒥ ᐃᓄᑦᑎᑐᑦ ᐅᖃᐅᓯᕐᒥᒃ ᐃᓕᖅᑯᓯᕐᒥᓪᓗ. 
ᑐᕌᒐᖏᑦ ᐱᔾᔪᑎᖏᓪᓗ ᑲᑎᒪᔨᐅᓪᓗᓂ ᑭᒡᒐᖅᑐᐃᑦᑎᐊᕈᒪᓪᓗᓂ 
ᐃᒡᓗᓕᒻᒥᐅᓂᑦ, ᐊᒻᒪᓗ ᐃᑲᔪᕈᒪᓪᓗᓂ ᑲᑐᔾᔨᖃᑎᒌᒃᑯᑦ ᑲᑎᒪᔨᖏᓐᓂᒃ 
ᓯᕗᒧᐊᑦᑎᑦᑎᓂᕐᒥᒃ ᐱᔾᔪᑎᖓᓐᓂᒃ. ᖁᕕᐊᒋᓂᕐᐹᖏᑦ ᑲᒪᒋᔭᕆᐊᔅᓴᖅ 
ᓴᓇᓂᕐᒥᒃ ᐊᖏᕐᕋᒥ, ᐃᓪᓗᓕᕆᔭᕆᐊᔅᓴᕐᓗ, ᐊᖑᓇᓱᖃᑦᑕᕐᓂᖅ ᐊᒻᒪᓗ 
ᐃᖃᓗᒐᓱᖃᑦᑕᕐᓂᖅ.  

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ
ᐅᐱᒍᓱᑦᑐᑎᒃ ᑭᒡᒐᑐᖅᑎᐅᕗᑦ 
2016ᒥ ᐅᑭᐅᖅᑕᖅᑐᒥ 
ᑲᔪᖏᕐᓴᐃᓂᕐᒧᑦ 
ᓵᓚᖃᐅᓯᐊᖅᑖᑎᑦᑎᒍᑕᐅᕙᑦᑐᒥ

ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ ᑭᒡᒐᑐᖅᑎᐅᕗᑦ 
ᐅᑭᐅᖅᑕᖅᑐᒥ ᑲᔪᖏᕐᓴᐃᓂᕐᒧᑦ 
ᓵᓚᖃᐅᓯᐊᖅᑖᑎᑦᑎᒍᑕᐅᕙᑦᑐᒥ 
ᕿᑭᖅᑕᓂ ᓄᓇᓕᓐᓄᑦ. ᑐᑭᓯᒋᐊᕈᒪᒍᔅᓯ, 

ᐊᑏ ᑐᑭᓯᒋᐊᖃᑦᑕᕆᔅᓯ ᑲᑐᔾᔨᖃᑎᒌᒃᑯᓐᓄᑦ ᑎᑎᕋᕐᓗᓯ 
ᐅᕗᖓ ᖃᕋᓴᐅᔭᒃᑯᑦ info@qia.ca ᐅᖄᓚᓗᓯᓘᓐᓃᑦ ᐅᕗᖓ 
1.800.667.2742. 

ᑲᑎᒪᔩᑦ ᑲᑎᒪᓂᖓᑦ:  

ᑲᖏᖅᑐᒑᐱᒻᒥ
ᒪᐃ 18, 2016ᒥ, ᑲᑎᒪᔩᑦ ᐃᖅᑲᓇᐃᔭᖅᑏᓪᓗ ᖃᐃᖁᔭᐅᔪᔪᑦ 
ᑕᑯᔭᖅᑐᖁᔭᐅᓪᓗᑎᒃ ᐃᓄᐃᑦ ᐱᖅᑯᓯᓕᕆᕕᖓᓐᓂᒃ ᑲᖏᖅᑐᒑᐱᒻᒥ, 
ᓄᓇᕗᒥ, ᐱᖅᑯᓯᓕᕆᕝᕕᒃ (ᐃᓚᒋᔭᐅᓪᓗᓂ ᓄᓇᕗᑦ ᐅᑭᐅᖅᑕᖅᑐᒥ 
ᓯᓚᑦᑐᓴᕐᕕᒻᒧᑦ) ᐊᒻᒪᓗ ᐱᖅᑯᓯᓕᕆᕕᒻᒥ ᐱᔭᕇᕐᓂᖃᖅᑎᓪᓗᒋᑦ 
ᑕᑯᔭᖅᑐᖁᔭᐅᓪᓗᑎᒃ. ᑐᙵᓱᑦᑎᑕᐅᓪᓚᕆᑦᑐᐊᓘᔪᔪᑦ ᐃᓕᓐᓂᐊᖅᑎᓄᑦ 
ᐃᖅᑲᓇᐃᔭᖅᑎᓄᓪᓗ.  

ᓄᓇᓖᑦ ᓂᕆᕕᔾᔪᐊᑎᓪᓗᒋᑦ 
ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑕ ᑲᑎᒪᔨᖏᑦ 
ᑲᑎᒪᔭᖅᑐᕐᓯᒪᑎᓪᓗᒋᑦ 
ᑲᖏᖅᑐᒑᐱᒻᒥ  
ᒪᐃ 17, 2016ᒥ.

ᐃᒡᓗᓕᒻᒥᐅᓄᑦ ᑲᑎᒪᔨ, ᔮᓂ 
ᒪᓚᐃᔭ ᑯᑉᓗ ᑎᒍᒥᐊᖅᑐᖅ 
ᐅᖃᓕᒫᒐᓕᐊᖑᓯᒪᔪᒥᑦ 
ᑎᑎᕋᕐᓯᒪᔪᖃᐅᖅᑐᓂ 
ᓄᐊᓯᒪᔭᖏᓐᓂᒃ 
ᑲᑎᓯᒪᔭᖏᓐᓂᓪᓗ 
ᐊᑖᑕᒋᓚᐅᕐᓯᒪᔭᖓᑕ ᑑᒪᓯ 
ᑯᑉᓘᑉ, ᐊᐱᕐᓱᕐᓯᒪᓪᓗᓂ 
200 ᐅᖓᑖᓃᑦᑐᓂᑦ 
ᐃᓄᑐᖃᕐᓂᑦ ᐱᔾᔪᑎᖃᖅᑐᓂ 
ᐃᓄᐃᑦ ᐅᑉᐱᕆᔭᖏᓐᓂᒃ. 
ᑐᓂᓯᔭᐅᔪᔪᖅ ᐊᔾᔨᖓᓂᒃ 
ᖁᔭᒋᔭᐅᓪᓗᓂ ᐊᑖᑕᖓ ᐊᒻᒪᓗ 
ᐱᓇᓱᐊᕈᑎᒋᓯᒪᔭᖏᓐᓄᑦ 
ᑎᑎᕋᕐᓯᒪᓪᓗᓂ ᐱᖅᑯᓯᕐᓂᑦ 
ᖃᐅᔨᒪᔭᐅᔪᓂᑦ.  

ᐊᖏᔪᖅᑳᖓᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ, ᐸᐅᓗᓯ ᐊᕿᐊᕈᖅ, ᓰᐱᓰ 
ᓈᓚᐅᑎᒃᑰᖅᑎᓪᓗᒍ ᒪᐃ 16, 2016ᒥ ᕉᓯ ᓴᐃᒪᓐ ᕚᓪᕕᒃᑯᒃ, ᐅᖃᐅᓯᖃᖅᑐᓂ 
ᑲᑐᔾᔨᖃᑎᒌᒃᑯᑦ ᑲᑎᒪᔨᖏᑕ ᑲᑎᒪᓂᕆᓛᖅᑕᖓᓐᓂ ᑲᖏᖅᑐᒑᐱᒻᒥ, ᓄᓇᕗᒥ. 

ᓴᐅᒥᐊᓂᑦ: ᔫᑭᐸ Hᐊᐃᓐᓄ, ᐃᖅᑲᓇᐃᔭᖅᑎᓄᑦ ᓯᕗᓕᖅᑎ ᐱᖅᑯᓯᓕᕆᕕᒻᒥ; ᐸᐅᓗᓯ 
ᐊᕿᐊᕈᖅ, ᐊᖏᔪᖅᑳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ; ᐊᒻᒪᓗ ᑕᐃᕕᑎ 
ᐃᒃᑲᕐᕆᐊᓗᒃ, ᐱᖅᑯᓯᓕᕆᕕᒻᒥ ᐃᓕᓴᐃᔨ 

ᐊᖏᔪᖅᑳᖓᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ, ᐸᐅᓗᓯ ᐊᕿᐊᕈᖅ, 
ᓂᓪᓕᐊᑎᓪᓗᒍ ᐃᓕᓐᓂᐊᖅᑎᓄᑦ ᐃᖅᑲᓇᐃᔭᖅᑎᓄᓪᓗ ᐱᖅᑯᓯᓕᕆᕕᒻᒥ 
ᐱᔭᕇᕐᓂᖃᖅᑎᓪᓗᒋᑦ. 

ᐃᓕᓴᐃᔨᐅᖃᑕᐅᔪᖅ, ᑕᐃᕕᑎ 
ᐃᒃᑲᕐᕆᐊᓗᒃ ᐅᖃᐅᓯᖃᖅᑎᓪᓗᒍ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ 
ᑲᑎᒪᔨᖏᓐᓄᑦ ᐃᖅᑲᓇᐃᔭᖅᑎᖏᓐᓄᓪᓗ 
ᐃᓄᐃᑦ ᒥᔅᓵᓄᑦ ᑕᐃᔅᓱᒪᓂ, 
ᐊᒻᒪᓗ ᑕᑯᖅᑯᔾᔨᑎᓪᓗᒍ 
ᐃᓕᓐᓂᐊᑎᑦᑎᒍᑎᒋᕙᑦᑕᖏᓐᓂᒃ. 

ᐊᕙᓗᐊ ᐊᔾᔨᙳᐊᖃᐅᖅᑐᖅ 
ᐃᓄᑐᖃᖏᓐᓂᒃ ᑲᖏᖅᑐᒑᐱᒻᒥᐅᑦ 
ᖃᐅᔨᒪᔨᒋᔭᐅᒻᒪᑕ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ.  



ᑐᓴᕋᔅᓴᑦ
ᐊᐅᔭᖅ 2016

ᓯᒃᑭᒥᒃ ᑐᓂᔭᐅᑎᓪᓗᒍ ᑲᖏᖅᑐᒑᐱᒻᒥᐅᓄᑦ ᑲᑎᒪᔨᒧᑦ, ᐃᓅᑎᖅ ᐃᒃᑲᕐᕆᐊᓗᒻᒧᑦ ᑖᓐᓇ 
ᑐᕇᓴ Hᐊᐃᓐᓄ ᑲᖏᖅᑐᒑᐱᒻᒥᐅᑦ ᐃᖃᓗᓕᐅᑎᓂᕆᓛᖅᑕᖓᓐᓄᑦ ᐱᓇᓱᐊᕈᓯᐅᑉ 
ᓄᙳᐊᓂ. 

ᓴᐅᒥᐊᓂᑦ: ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖓᑦ ᑭᙵᕐᒥᐅᓄᑦ ᐊᒻᒪᓗ 
ᓯᕗᓕᖅᑎᐅᖃᑕᐅᓪᓗᓂ ᑲᑎᒪᔨᓂᑦ, ᐅᓛᔪᒃ ᐊᑭᓱᒃ ᐱᖃᑎᖃᖅᑐᓂ ᐊᖏᔪᖅᑳᖓᓐᓂᒃ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ, ᐸᐅᓗᓯ ᐊᕿᐊᕈᖅ, ᐅᓂᒃᑳᑎᓪᓗᒋᒃ ᐃᓄᓕᒫᓄᑦ, 
ᑐᙵᓱᑦᑎᑎᓪᓗᑎᒃ ᒪᑐᐃᖓᑎᑦᑎᑎᓪᓗᒋᑦ ᑲᑐᔾᔨᖃᑎᒌᑦ ᑭᙵᕐᓂ, ᓄᓇᕗᒥ, 
ᔪᓚᐃᖑᑎᓪᓗᒍ, 2016. 

ᑐᖏᓕᐊ ᖃᖓᑦᑕᐅᑦ ᑐᓂᔭᐅᓯᒪᔪᖅ ᕿᑭᖅᑕᓂ ᓯᕗᓪᓕᖅ ᖃᖓᑦᑕᐅᓯᕆᔨᓂᑦ, 
ᓵᓚᔅᓴᖅᑐᒧᑦ ᕉᓯ ᓯᕗᒐᑦᒧᑦ ᑐᓂᔭᐅᑎᓪᓗᒍ ᑲᑐᔾᔨᖃᑎᒌᒃᑯᑦ ᑲᑎᔨᖓᑕ ᑭᙵᕐᒥᐅᓄᑦ, 
ᐅᓛᔪᒃ ᐊᑭᓲᑉ ᐊᒻᒪᓗ ᐊᖏᔪᖅᑳᖓᑕ ᑲᑐᔾᔨᖃᑎᒌᒃᑯᑦ, ᐸᐅᓗᓯ ᐊᕿᐊᕉᑉ.  

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᑦ ᑲᑎᒪᔨᖏᑕ ᑲᑎᒪᓂᖓᑦ ᑲᖏᖅᑐᒑᐱᒻᒥ, ᓄᓇᕗᒥ. 

ᓱᐴᒐᖅᑎ, ᔭᐃᓴᓐ ᐸᓪᓗᖅ 
ᑲᖏᖅᑐᒑᐱᒻᒥ, ᓄᓇᕗᒥ.

ᓄᓇᓖᑦ ᓂᕆᕕᔾᔪᐊᕆᐊᓯᑎᓪᓗᒋᑦ 
ᑲᖏᖅᑐᒑᐱᒻᒥ, ᓄᓇᕗᒥ.

ᐅᓘᑕ ᐊᐅᓚᕿᐊᖅ ᖁᓪᓕᕐᒥᑦ 
ᐃᑭᑦᑎᔪᖅ ᐱᒋᐊᓕᖅᑎᓪᓗᒋᑦ ᑲᑎᒪᔩᑦ 
ᑲᑎᒪᓂᖓᓐᓂ ᑲᖏᖅᑐᒑᐱᒻᒥ, 
ᓄᓇᕗᒥ.  

ᑲᑐᔾᔨᖃᑎᒌᒃᑯᑦ ᑲᑎᒪᔨᖓᑦ 
ᐃᒃᐱᐊᕐᔪᒻᒥᐅᓄᑦ ᐊᒻᒪᓗ 
ᐃᔅᓯᕙᐅᑕᖓᑦ ᕿᑭᖅᑖᓗᒃ 
ᑯᐊᐳᕇᓴᒃᑯᑦ, ᓕᕙᐃ ᐹᓇᐸᔅ, 
ᑐᓂᓯᑎᓪᓗᒍ ᒪᕐᕉᓐᓂᒃ 
ᖃᖓᑦᑕᐅᑏᓐᓂᒃ ᑐᓂᔭᐅᓯᒪᔫᓐᓂᒃ 
ᕿᑭᖅᑕᓂ ᓯᕗᓪᓕᖅ 
ᖃᖓᑕᓲᓕᕆᔨᓂᑦ, ᓵᓚᔅᓴᖅᑐᒧᑦ, ᔫᓯ 
ᐃᓄᐊᕋᕐᒧᑦ.

ᑐᙵᓱᑦᑎᑎᓪᓗᑎᒃ ᒪᑐᐃᖓᑎᑦᑎᓂᖓᑦ: 
ᑭᙵᕐᓂᑦ ᓄᓇᕗᑦ ᐅᓪᓗᖓ 

ᑭᙵᕐᓂᑦ, ᓄᓇᕗᒥ,  
ᔪᓚᐃ 9, 2016.

ᕿᑭᖅᑖᓗᒻᒥᐅᑦ 
ᑎᒃᑯᐊᖅᑕᐅᓂᖏᑦ  
ᑲᑎᒪᔨᓄᑦ ᑲᑎᒪᔨᕋᓛᕐᓄᓪᓗ

ᖁᕕᐊᒃᑯᑎᓪᓗᒍ ᓂᐅᒪ ᑳᒃᔅ  
ᔮᓐ ᐊᒪᕈᐊᓕᒃ ᐱᕙᓪᓕᐊᔪᓕᕆᓂᕐᒧᑦ 
ᐃᓕᓐᓂᐊᕈᓯᐊᔅᓴᓂᑦ 
ᐃᓕᓐᓂᐊᕈᓯᐊᖅᑖᔪᔪᖅ 2016

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᐃᓅᓯᓕᕆᓂᕐᒧᑦ 
ᐃᓕᖅᑯᓯᓕᕆᓂᕐᒧᓪᓗ ᑲᑎᒪᔨᕋᓛᖏᑦ
ᔫ ᐊᔭᒍᑕᐃᓐᓇᖅ 
ᑲᑎᒪᔨᐅᖃᑕᐅᓂᐊᖅᑐᖅ (ᒫᐃ 31, 2019ᒧᑦ ᑎᑭᓪᓗᒍ)

ᑳᑐᕇᓇ ᑯᑉᓗ
ᑲᑎᒪᔨᐅᖃᑕᐅᓂᐊᖅᑐᖅ (ᒫᐃ 31, 2019ᒧᑦ ᑎᑭᓪᓗᒍ)

ᕿᑭᖅᑖᓗᒃ ᑯᐊᐳᕇᓴᓐ
ᓘᑎ ᐸᓪᓗᖅ
ᑲᑎᒪᔨᐅᖃᑕᐅᓂᐊᖅᑐᖅ (ᒫᐃ 31, 2019ᒧᑦ ᑎᑭᓪᓗᒍ)  

ᓄᓇᕗᒥ ᑮᓇᐅᔭᓂᑦ ᐸᐸᑦᑎᔩᑦ
ᓅᑦ ᐊᕐᓇᐅᔪᒪᔪᖅ
ᑲᑎᒪᔨᐅᖃᑕᐅᓂᐊᖅᑐᖅ (ᒫᐃ 31, 2019ᒧᑦ ᑎᑭᓪᓗᒍ)

ᓄᓇᕗᒥ ᐸᕐᓇᐃᔩᑦ
ᓵᒻ ᐅᒥᒃ ᐊᖏᔪᑦᑎᖅ
ᑲᑎᒪᔨᐅᖃᑕᐅᓂᐊᖅᑐᖅ (ᒫᐃ 31, 2019ᒧᑦ ᑎᑭᓪᓗᒍ)

ᑲᑭᕙᒃ ᑲᑐᔾᔨᖃᑎᒌᑦ
ᔮᓂ ᒫᓂᖕ
ᑲᑎᒪᔨᐅᖃᑕᐅᓂᐊᖅᑐᖅ (ᒫᐃ 31, 2019ᒧᑦ ᑎᑭᓪᓗᒍ)

ᔫᓯ ᐃᓄᐊᕋᖅ 
ᑲᑎᒪᔨᐅᖃᑕᐅᓂᐊᖅᑐᖅ (ᒫᐃ 31, 2019ᒧᑦ ᑎᑭᓪᓗᒍ)

ᑲᑐᔾᔨᓪᓗᑎᒃ ᒥᕐᖑᐃᓯᕐᕕᓕᕆᓂᕐᒧᑦ  
ᑲᑎᒪᔨᕋᓛᑦ - ᓴᓂᑭᓗᐊᖅ
ᐃᓚᐃᔭᓯ ᖃᕝᕕᒃ
ᑲᑎᒪᔨᐅᖃᑕᐅᓂᐊᖅᑐᖅ (ᒫᐃ 31, 2019ᒧᑦ ᑎᑭᓪᓗᒍ)

ᑲᑐᔾᔨᓪᓗᑎᒃ ᒥᕐᖑᐃᓯᕐᕕᓕᕆᓂᕐᒧᑦ  
ᑲᑎᒪᔨᕋᓛᑦ – ᖁᑦᑎᓂᕐᐹᖅ
ᐱᕐᓇᑦ ᒪᒃᑖᖅ
ᑲᑎᒪᔨᐅᖃᑕᐅᓂᐊᖅᑐᖅ (ᒫᐃ 31, 2019ᒧᑦ ᑎᑭᓪᓗᒍ)

ᑲᑐᔾᔨᓪᓗᑎᒃ ᒥᕐᖑᐃᓯᕐᕕᓕᕆᓂᕐᒧᑦ  
ᑲᑎᒪᔨᕋᓛᑦ - ᓯᕐᒥᓕᒃ
ᓕᐊ ᑲᓪᓗᒃ
ᑲᑎᒪᔨᐅᖃᑕᐅᓂᐊᖅᑐᖅ (ᒫᐃ 31, 2019ᒧᑦ ᑎᑭᓪᓗᒍ)

ᓵᒥᐅᓪ ᐋᕆᐊᒃ
ᑲᑎᒪᔨᐅᖃᑕᐅᓂᐊᖅᑐᖅ (ᒫᐃ 31, 2019ᒧᑦ ᑎᑭᓪᓗᒍ)

ᓂᐅᒪ ᑳᒃᔅ ᐃᖃᓗᒻᒥᐅᑕᖅ, 
ᑐᓂᓯᔭᐅᔪᒻᒪᑦ $5000.00 
ᐃᓕᓐᓂᐊᕈᓯᐊᔅᓴᖏᓐᓂᒃ ᔮᓐ 
ᐊᒪᕈᐊᓕᒃ ᐱᕙᓪᓕᐊᔪᓕᕆᓂᕐᒧᑦ 
ᐃᓕᓐᓂᐊᕈᓯᐊᔅᓴᓂᑦ, ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑎᒍᑦ 
ᑮᓇᐅᔭᓂᑦ.  

ᐃᓕᓐᓂᐊᕈᓯᐊᔅᓴᑦ ᑐᓂᔭᐅᓲᑦ 
ᐊᕐᕌᒍᑕᒫᑦ ᓄᓇᑖᖃᑕᐅᓯᒪᔪᑦ 
ᐃᓕᓐᓂᐊᑦᑎᐊᖃᑦᑕᖅᑐᒧᑦ 
ᐃᓕᓐᓂᐊᕆᐊᕐᓂᐊᖅᑐᒧᑦ ᐅᕝᕙᓘᓐᓃᑦ 
ᐃᓕᓐᓂᐊᖅᑎᐅᔪᒧᑦ ᓯᓚᑦᑐᓴᕐᕕᒻᒥ 

ᐃᓕᓐᓂᐊᕈᑕᐅᕙᑦᑐᒥ ᐱᕙᓪᓕᐊᔪᓕᕆᓂᕐᒨᖓᔪᒥ ᐊᒻᒪᓗ/
ᐅᕝᕙᓘᓐᓃᑦ ᐅᖃᐅᓯᓕᕆᓂᕐᒨᖓᔪᒥ ᐃᓕᖅᑯᓯᓕᕆᓂᕐᒨᖓᔪᒥᓪᓗ.  

ᑲᑐᔾᔨᖃᑎᒌᒃᑯᑦ ᓂᕈᐊᔪᔪᑦ ᐅᐱᒍᓲᑎᖃᕈᒪᓪᓗᑎᒃ 
ᐱᓇᓱᐊᕈᑎᒋᖃᑦᑕᕐᓯᒪᔭᖏᓐᓂᒃ ᔮᓐ ᐊᒪᕈᐊᓕᐅᑉ ᐊᕐᕌᒍᓂᑦ 
ᐊᐃᕙᒍᑕᐅᖃᑦᑕᑎᓪᓗᒋᑦ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑏᑦ 
ᐊᒻᒪᓗᑦᑕᐅᖅ ᐃᖅᑲᓇᐃᔭᓚᐅᕐᓯᒪᓂᖓᓄᑦ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂ ᓯᕗᓕᖅᑎᓄᑦ ᐅᖃᐅᔾᔨᒋᐊᖅᑎᐅᓪᓗᓂ. ᔮᓐ 
ᑐᓂᓯᒪᓚᐅᕐᓯᒪᒻᒪᑦ ᐃᓅᓯᓕᒫᐸᓗᒃ ᐃᓄᐃᑦ ᐃᓅᓯᖃᑦᑎᐊᖁᓪᓗᒋᑦ, 
ᕿᑭᖅᑕᓂ ᓄᓇᓕᓐᓂᑐᐃᓐᓇᐅᖏᑦᑐᖅ ᑭᓯᐊᓂᓕ ᐃᓄᓕᒫᓄᑦ 
ᓄᓇᕗᒥ ᓄᓇᓕᓕᒫᓂᑦ.  

ᐱᓇᓱᐊᕈᑏᑦ ᔮᓐ ᐊᒪᕈᐊᓕᒃ ᐱᕙᓪᓕᐊᔪᓕᕆᓂᕐᒧᑦ 
ᐃᓕᓐᓂᐊᕈᓯᐊᔅᓴᓂᑦ ᑐᓂᔭᐅᖃᑦᑕᕈᓐᓇᖅᑐᑦ ᐊᕐᕌᒍᑕᒪᑦ, 
ᐊᒻᒪᓗ ᐱᔭᔅᓴᐅᖃᑦᑕᓂᐊᖅᑐᑎᒃ ᐊᑕᐅᓯᐊᖃᑦᑕᕐᓗᑎᒃ 
ᐃᓕᓐᓂᐊᕈᓯᐊᖅᑖᖅᑐᑦ. 

ᔮᓐ ᐊᒪᕈᐊᓕᒃ ᐃᓕᓐᓂᐊᕈᓯᐊᔅᓴᓄᑦ ᐱᓇᓱᐊᕈᑏᑦ ᐅᕝᕙᓘᓐᓃᑦ 
ᑐᑭᓯᒋᐊᕈᒪᒍᔅᓯ ᐃᓕᓐᓂᐊᕈᓯᐊᔅᓴᐃᑦ ᒥᔅᓵᓄᑦ, ᖃᐅᔨᒋᐊᕈᓐᓇᖅᑐᓯ 
ᖃᕋᓴᐅᔭᒃᑯᑦ ᐃᑭᐊᖅᑭᕕᑦᑎᓐᓄᑦ ᐅᕝᕙᓘᓐᓃᑦ ᐅᖄᓚᖃᑦᑕᕐᓗᓯ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. 

ᖁᕕᐊᒋᕙᕋ ᓂᐅᒪ ᑳᒃᔅ ᑐᖏᓕᐊᓂ ᐃᓕᓐᓂᐊᕈᓯᐊᖅᑖᕐᖓᑦ 
ᐃᓕᓐᓂᐊᕈᓯᐊᔅᓴᓂᑦ. ᐃᓱᒪᓇᖅᑐᓂᓗ ᐊᒥᓱᒃᑲᓐᓃᑦ 
ᐃᓅᓱᑦᑐᐃᑦ ᐱᓇᓱᐊᖃᑦᑕᕐᓂᐊᕆᐊᖏᑕ ᐃᖅᑲᓇᐃᔭᕐᓂᕐᒥᑦ 
ᐃᓄᐃᑦ ᐃᓕᖅᑯᓯᖓᓐᓂᒃ ᐊᑐᖅᑎᑦᑎᒋᐊᒃᑲᓂᕐᓂᐊᖅᑐᒥᑦ. 
ᓇᓗᓇᙱᒻᒪᑦ ᐃᖅᑲᓇᐃᔮᖃᓕᕈᑎᒃ ᓈᓚᐅᑎᒃᑯᑦ, 
ᑕᓚᕖᓴᒃᑯᑦ, ᐸᐃᑉᐹᑎᒍᑦ ᐱᕙᓪᓕᐊᔪᓕᕆᔨᐅᓂᕐᒥᒃ 
ᐅᕝᕙᓘᓐᓃᑦ ᐃᓕᖅᑯᓯᓕᕆᓂᕐᒥᒃ ᐅᖃᐅᓯᓕᕆᓂᕐᒥᓪᓗ 
ᐃᑲᔫᑎᖃᕐᓂᖏᓐᓂᒃ ᐃᑉᐱᒍᓱᖃᑦᑕᕋᔭᕐᓂᖏᓐᓂᒃ ᐊᒻᒪᓗ 
ᖁᔭᓕᒍᑎᖃᖃᑦᑕᕋᔭᕐᓂᖏᓐᓂᒃ,” ᐅᖃᖅᑐᖅ ᔮᓐ ᐊᒪᕈᐊᓕᒃ. 

ᖁᓕᒋᓕᖅᑕᖓᓂ (10) ᑲᓇᑕᒥ 
ᐃᓄᐃᑦ ᐃᓅᓱᑦᑐᑦ ᑲᑎᒪᓂᖓᑦ

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐱᖃᑕᐅᔪᔪᑦ ᖁᓕᒋᓕᖅᑕᖓᓂ 
ᑲᓇᑕᒥ ᐃᓄᐃᑦ ᐃᓅᓱᑦᑐᐃᑦ ᑲᑎᒪᓂᖓᓐᓂ, ᐋᒡᒌᓯ 2015ᒥ. ᑲᑎᒪᓂᖅ 
ᑲᑎᒍᑕᐅᔪᔪᖅ ᑕᒫᓂ 100ᖏᓐᓃᑦᑐᓂᑦ ᐃᓄᓐᓄᑦ ᐃᓅᓱᑦᑐᓄᑦ 
ᓇᑭᑐᐃᓐᓈᕐᓯᒪᔪᓄᑦ ᑲᓇᑕᒥ; ᐃᓄᕕᐊᓗᓐᓂᑦ ᓄᓇᕗᒧᑦ ᑎᑭᑦᑐᒍ, ᓄᓇᕕᒻᒧᑦ, 
ᓄᓇᑦᓯᐊᕗᒻᒧᓪᓗ. 

ᐃᓅᓱᑦᑐᐃᑦ ᐱᖃᑕᐅᖃᑦᑕᔪᔪᑦ ᐃᓕᓐᓂᐊᕐᓂᕐᓂᑦ, ᐅᓂᒃᑳᕐᓂᐅᔪᓂᑦ 
ᐊᒻᒪᓗ ᑲᑎᒪᔩᑦ ᑲᑎᒪᑎᑦᑎᓂᖏᓐᓂ ᐅᖃᐅᓯᖃᖅᑐᑎᒃ 
ᐃᓱᒫᓗᓇᓪᓚᕆᑦᑐᓂᑦ ᐃᓅᓯᓕᕆᓂᕐᒧᑦ ᐊᑐᐊᒐᓕᕆᓕᔾᔪᑕᐅᕙᑦᑐᓂᑦ 
ᓲᕐᓗ ᐃᓅᓯᕐᒥᒃ ᓴᐱᓕᖃᑦᑕᖁᔨᙱᓐᓂᖅ, ᐅᖃᐅᓯᑦᑎᓐᓂᒃ 
ᐊᑐᐃᓐᓇᓂᕐᒥᒃ, ᐃᓕᓐᓂᐊᕐᓂᕐᒥᒃ ᐊᒻᒪᓗ ᐊᔪᕐᓴᕈᓐᓃᑎᑦᑎᒋᐊᕐᓂᕐᒥᒃ. 
ᐃᓅᓱᑦᑐᐃᑦ ᐱᓇᓱᐊᕈᓯᕐᒥ ᐃᓱᒪᒋᔭᖏᓐᓂᒃ ᖃᐅᔨᖃᑎᒌᖃᑦᑕᔪᔪᑦ, 
ᐱᕙᓪᓕᐊᑎᑦᑎᖃᑦᑕᔪᔪᑦ ᓯᕗᓕᕐᓯᔭᕆᐅᕐᓴᓂᕐᒥᒃ ᐊᒻᒪᓗ ᐋᖅᑭᔅᓱᐃᓪᓗᑎᒃ 
ᓯᕗᓪᓕᐸᐅᑦᑎᐅᔾᔭᐅᒍᒪᓂᐊᖅᑐᓂᑦ ᑲᓇᑕᒥ ᐃᓄᐃᑦ ᐃᓅᓱᑦᑐᐃᑦ 
ᑲᑎᒪᔨᖏᓐᓄᑦ. ᐃᖅᑲᓇᐃᔭᕐᕖᓪᓗ ᑕᑯᔅᓴᐅᑎᑦᑎᓂᖃᔪᒻᒥᔪᑦ 
ᑕᑯᔅᓴᐅᑎᑦᑎᓪᓗᑎᒃ ᐊᔾᔨᒌᙱᕈᓘᔭᖅᑐᓂᑦ ᐃᖅᑲᓇᐃᔮᖃᓪᓗᐊᑕᕐᓂᕐᒧᑦ 
ᐱᓇᓱᐊᕋᔅᓴᐅᕙᑦᑐᓂᑦ. 

ᑲᓇᑕᒥ ᐃᓄᐃᑦ ᐃᓅᓱᑦᑐᑦ ᑲᑎᒪᔨᖏᑦ ᒫᓐᓇ ᖁᕕᐊᓲᑎᓖᑦ 23ᓂᑦ 
ᐊᕐᕌᒍᓂᑦ ᐋᖅᑭᓯᒪᓕᕐᓂᖏᓐᓂᒃ, ᓂᐱᒋᔭᐅᓯᒪᓪᓚᕆᑦᑐᑎᒃ ᐃᓘᓐᓇᖏᓐᓄᑦ 
ᐃᓄᓐᓄᑦ ᐃᓅᓱᑦᑐᓄᑦ ᑲᓇᑕᒥ, ᐱᕙᓪᓕᐊᑎᑦᑎᓪᓗᑎᒃ ᐃᓅᓱᑦᑐᖁᑎᑦᑎᓐᓂᒃ 
ᓯᕗᓕᖅᑎᓂᑦ ᐃᖅᑲᓇᐃᔮᖃᖅᑐᑎᒃ ᐅᐱᒍᓱᓐᓂᕐᒥᒃ ᐃᑉᐱᒍᓱᓕᓪᓚᕆᖁᓪᓗᒋᑦ, 
ᑭᓇᐅᓂᕐᒥᓂᒃ, ᓇᓗᖅᑯᑎᙱᓂᕐᒥᓂᒃ, ᐊᓐᓇᐅᒪᒍᓐᓇᓂᕐᒥᓂᒃ, 
ᑲᔪᓯᕙᓪᓕᐊᒍᒪᓂᖏᓐᓂᒃ ᐊᒻᒪᓗ ᐱᔪᓐᓇᕐᓯᕙᓪᓕᐊᓂᖏᓐᓂᒃ.  

ᑭᖑᓪᓕᕐᒥ ᑲᓇᑕᒥ ᐃᓄᐃᑦ ᐃᓅᓱᑦᑐᐃᑦ ᑲᑎᒪᓛᖅᑐᑦ ᓇᐃᓂᒥ, 
ᓄᓇᑦᓯᐊᕗᒻᒥ 2017ᖑᓕᖅᑲᑦ. 

ᓄᓇᓕᓐᓂᑦ ᓄᓇᓕᓐᓂᑦ-ᒪᑭᒪᓇᓱᐊᕈᑕᐅᕙᑦᑐᓂᑦ 
ᖃᐅᔨᓴᕈᑎᖃᕐᓂᖅ ᑎᓴᒪᓂᑦ ᕿᑭᖅᑖᓗᒻᒥ ᓄᓇᓕᓐᓂᑦ 
ᐃᓄᓯᐅᑉ ᐊᓯᔾᔨᐸᓪᓕᐊᓂᖓᓂᒃ 
ᐅᔾᔨᕐᓱᕐᓂᖅ

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ (QIA) ᐃᑲᔪᖃᑦᑕᖅᑐᑦ ᖃᐅᔨᓴᖅᑎᓂᑦ 
ᓄᐊᑦᑎᕙᓪᓕᐊᔪᓂᑦ ᑐᑭᓯᐅᒪᔾᔪᑕᐅᓂᐊᖅᑐᓂᑦ ᓄᓇᓕᖏᑕ ᒥᔅᓵᓄᑦ. ᐃᓅᓯᐅᑉ 
ᐊᓯᔾᔨᐸᓪᓕᐊᓂᖓᓂᒃ ᐅᔾᔨᕐᓱᕐᓂᖅ ᓄᓇᓕᓐᓂᑦ ᓄᓇᓖᑦ-ᒪᑭᒪᓇᓱᐊᕈᑎᖏᓐᓂᒃ 
ᖃᐅᔨᓴᕐᓂᓖᑦ ᑎᓴᒪᓂᑦ ᕿᑭᖅᑖᓗᒻᒥ ᓄᓇᓕᓐᓂᑦ ᐊᑦᑐᖅᑕᐅᓯᒪᔪᓂᑦ 
ᐱᓇᓱᐊᕈᑎᔅᓴᓂᑦ ᐱᕙᓪᓕᐊᑎᑦᑎᔪᓄᑦ: ᒥᑦᑎᒪᑕᓕᒻᒥ, ᑲᖏᖅᑐᒑᐱᒻᒥ, ᐃᒡᓗᓕᒻᒥ, 
ᑭᙵᕐᓂᓗ. ᖃᐅᔨᓴᕐᓂᕐᒥ ᖃᐅᔨᓴᖅᑏᑦ ᐃᓪᓗᒥᐅᖃᑎᒌᓂᑦ ᖃᐅᔨᓴᖅᑐᑦ 
ᐱᔾᔪᑎᖃᖅᑐᑎᒃ ᓄᓇᓕᓐᓂᑦ ᐃᓱᒫᓘᑎᓕᓐᓂᑦ: ᐊᓯᔾᔨᕐᓂᖓᓂᒃ ᐊᖑᓇᓱᖃᑦᑕᕐᓂᐅᑉ 
ᐊᒻᒪᓗ ᓂᕿᓂᑦ ᐊᒥᖅᑲᖃᑎᒌᖃᑦᑕᓂᕐᒥᒃ; ᐊᓯᔾᔨᕐᓂᐅᔪᓂᑦ ᐃᓚᒌᒍᓯᕐᓂᑦ ᐊᒻᒪᓗ 
ᓄᓇᖅᑲᑎᒌᒍᓯᕐᓂᑦ; ᐊᒻᒪᓗ ᐊᓯᔾᔨᕐᓂᐅᔪᓂᑦ ᖃᓄᖅ ᐱᖃᑕᐅᖃᑦᑕᕈᒪᓱᖑᒻᒪᖔᑦᑕ 
ᓄᓇᓕᓐᓂᑦ ᐃᓅᓯᕐᒥ. 

ᖃᐅᔨᓴᕐᓂᕐᒥ ᒪᕐᕈᓐᓂᒃ ᐱᔾᔪᑎᖃᓗᐊᖅᑐᑦ: ᑐᑭᓯᐅᒪᔾᔪᑎᔅᓴᓂᑦ 
ᓄᐊᑦᑎᓂᖅ ᐱᔾᔪᑎᓕᓐᓂᑦ ᐊᒻᒪᓗ ᐊᑑᑎᓕᓐᓂᑦ ᓄᓇᓕᓐᓄᑦ; ᐊᒻᒪᓗ 
ᐱᓕᕆᔪᓐᓇᕐᓯᑎᑦᑎᕙᓪᓕᐊᓂᖅ ᓄᓇᓕᓐᓂᑦ ᖃᐅᔨᓴᖅᑎᓂᑦ. ᓄᓇᓕᓐᓃᑦᑐᑎᒃ 
ᐱᓇᓱᐊᕈᑎᖃᕐᓂᖅ ᐊᑐᖅᑐᖅ ᓄᓇᓕᓐᓂᑦ ᖃᐅᔨᓴᖅᑎᓂᑦ ᑭᐅᖃᑦᑕᓂᐊᕐᖓᑕ 
ᓄᓇᓖᑦ ᐊᐱᖅᑯᑎᖏᓐᓂᒃ. ᖃᐅᔨᓴᕐᓂᑎᓐᓂ ᖃᐅᔨᒍᒪᔪᒍᑦ: ᖃᓄᐃᒻᒪᖔᖅ 
ᐃᓄᐃᑦᑳ ᐊᒻᒪᓗ ᖃᓄᒻᒪᖔᑕ ᓄᓇᓖᑦ?  

ᖃᐅᔨᓴᕐᓂᕐᒥ ᖃᐅᔨᓴᖅᑎᐅᖃᑎᒌᑦ ᑎᓴᒪᐅᔪᖅᑑᕗᑦ (8) ᓄᓇᓖᑦ 
ᐃᑲᔪᖅᑎᖃᖅᑐᑎᒃ ᐱᓕᕆᐊᕐᒥ ᑲᒪᔨᒥᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ. 
ᖃᐅᔨᓴᖅᑏᑦ ᐃᖅᑲᓇᐃᔭᖃᑎᒌᓯᒪᔪᑦ ᒪᕐᕉᓐᓂᒃ ᐊᕐᕌᒎᓐᓂᒃ, ᐃᓕᓐᓂᐊᖃᑦᑕᖅᑐᑎᒃ 
ᖃᓄᖅ ᖃᐅᔨᓴᕆᐊᖃᕐᒪᖔᕐᒥᒃ, ᐅᖃᐅᓯᖃᕐᐸᑦᑐᑎᒃ ᐊᑲᐅᙱᓕᐅᕈᑕᐅᔪᓂᑦ 
ᐃᓱᒫᓘᑕᐅᔪᓂᓪᓗ ᓄᓇᖏᓐᓂ, ᐋᖅᑭᔅᓱᐃᓪᓗᑎᒃ ᑐᙵᕕᐅᓂᐊᖅᑐᓂᑦ 
ᖃᐅᔨᓴᕐᓂᕐᒥ, ᐊᒻᒪᓗ ᐆᑦᑐᕋᐅᑎᖃᖃᑦᑕᖅᑐᑎᒃ ᓇᒻᒥᓂᖅ-ᐋᖅᑭᓱᖅᑕᐅᓯᒪᔪᒥᒃ 
ᖃᐅᔨᓴᕐᓂᕐᒥ ᐊᑐᖅᑕᐅᖃᑦᑕᓂᐊᖅᑐᒥᑦ. 

ᒫᑦᓯ 2016ᒥ, ᖃᐅᔨᓴᖅᑏᑦ ᖃᐅᔨᓴᕆᐊᓯᔪᔪᑦ ᐊᑐᖅᑐᑎᒃ ᖃᕋᓴᐅᔭᕋᓛᕐᓂᑦ 
ᓵᑦᑐᔮᓂᑦ ᐊᒻᒪᓗ ᐊᑐᖅᑕᐅᖃᑦᑕᓂᐊᖅᑐᒥᑦ ᓴᓇᔭᐅᓯᒪᔪᒥᑦ ᑕᒪᑐᒥᖓ 
ᐊᑐᖅᑕᐅᓂᐊᖅᑐᒥᑦ. ᖃᐅᔨᓴᖅᑏᑦ ᐃᖅᑲᓇᐃᔭᖅᑐᑦ ᑎᑭᑦᑎᓇᓱᐊᖅᑐᑎᒃ 
ᑐᕌᒐᖓᓐᓂᒃ 95ᓄᑦ ᑭᒃᑯᑐᐃᓐᓇᕐᓂᑦ ᐃᓪᓗᒥᐅᖃᑎᒌᓂᑦ ᐊᐱᕐᓱᖃᑦᑕᓂᕐᒥᒃ 
ᐊᑐᓂᑦ ᓄᓇᓕᓐᓂᑦ. ᑐᑭᓯᐅᒪᔾᔪᑎᔅᓴᓂᑦ ᓄᐊᑦᑎᓂᕐᒥ ᐱᔭᕇᕐᐸᓪᓕᐊᓯᓛᖅᑐᑦ 
ᐊᐅᔭᕋᑖᕐᓯᒪᑎᓪᓗᒍ 2016ᒥ. 

ᑐᑭᓯᐅᒪᔾᔪᑎᔅᓴᐃᑦ ᓄᐊᑕᐅᔪᑦ ᖃᐅᔨᓴᕐᓂᕐᒥ ᐃᑲᔫᑎᖃᕈᓐᓇᖅᑐᑦ 
ᐅᕙᑦᑎᓐᓂᒃ ᑐᑭᓯᑎᑦᑎᓂᕐᒥ ᓄᓇᓕᓐᓂᑦ ᖃᓄᑎᒋ ᐊᓯᔾᔨᖅᑎᒋᒻᒪᖔᑕ. 
ᖃᐅᔨᓴᕐᓂᖅ ᐋᖅᑭᓱᖅᑕᐅᓯᒪᔪᖅ ᖃᐅᔨᓴᕈᑕᐅᒃᑲᓐᓂᖃᑦᑕᕈᒫᕐᓂᐊᖅᑐᓂ 
ᓄᖅᑲᖓᑲᐃᓐᓇᖃᑦᑕᕐᓗᑎᒃ ᖃᐅᔨᓴᖃᑦᑕᕈᓐᓇᕐᓂᐊᕋᑦᑕ ᐊᓯᔾᔨᕐᓂᐅᔪᓂᑦ 
ᐅᔾᔨᕐᓇᕈᑎᖏᓐᓂᒃ --ᖃᐅᓴᕈᑎᒋᖃᑦᑕᑕᑦᑎᓐᓂᒃ. ᐅᔾᔨᕐᓇᕈᑎᖏᑦ ᐊᒻᒪᓗ 
ᖃᐅᓴᕐᓂᖅ ᐋᖅᑭᓱᖅᑕᐅᓯᒪᔪᖅ ᖃᐅᔨᓴᖅᑏᑦ ᑐᓴᕐᓯᒪᔭᖏᑦ ᒪᓕᑦᑐᒋᑦ 

ᐃᓄᓕᒫᖅᑎᑦᑎᔪᓂᑦ ᑲᑎᒪᓂᕐᒥ ᐊᒻᒪᓗ ᐃᓕᓐᓂᐊᕐᓂᐅᔪᔪᓂᑦ ᐊᑐᓂᑦ ᓄᓇᓕᓐᓂᑦ 
2014ᒥ ᐊᒻᒪᓗ 2015 ᐱᒋᐊᓕᕋᑖᖅᑎᓪᓗᒋᑦ.   

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᖃᐅᔨᓴᕐᓂᕐᒥ ᐱᒋᐊᖅᑎᑦᑎᔪᔪᑦ 
ᐃᑲᔫᑎᖃᕐᓂᐊᕐᖓᑕ ᑲᔪᕙᓪᓕᐊᖏᓐᓇᖅᑐᒥᑦ ᓄᓇᓕᓐᓂᑦ-ᒪᑭᒪᓇᓱᐊᕈᑎᓂᑦ 
ᖃᐅᔨᓴᖃᑦᑕᓂᕐᒥᒃ ᓄᓇᑦᑎᓐᓂ. ᖃᐅᔨᓴᕐᓂᕐᒥᒃ ᐱᓕᕆᔪᓐᓇᕐᓯᑎᑦᑎᕙᓪᓕᐊᓪᓗᑎᒃ 
ᓄᓇᓕᓐᓂᑦ ᑕᐃᒫᒃ ᐃᓄᐃᑦ ᖃᐅᔨᓴᖅᑎᐅᖃᑦᑕᓂᐊᕐᖓᑕ 
ᐊᑭᕋᖅᑐᑐᐃᓐᓇᖃᑦᑕᖏᓪᓗᑎᒃ ᐊᓯᖏᑕ ᐱᓕᕆᐊᖏᓐᓂ. ᖃᐅᔨᓴᖅᑏᑦ 
ᐱᖃᑕᐅᖃᑦᑕᕐᓯᒪᔪᑦ ᐃᓘᓐᓇᖏᓐᓂ ᐱᓕᕆᓂᐅᔪᓂᑦ ᐱᓕᕆᐊᕐᒥ, ᐃᓚᒋᔭᐅᓪᓗᑎᒃ 
ᒪᑯᐊ ᐋᖅᑭᔅᓱᐃᓂᖅ ᖃᐅᔨᓴᕐᓂᕐᒥ ᓯᕗᓪᓕᐸᐅᑦᑎᐅᔾᔭᐅᓂᐊᖅᑐᓂᑦ, 
ᐱᕙᓪᓕᐊᑎᑦᑎᓂᕐᒥᒃ ᖃᐅᔨᓴᕈᑎᓂᑦ, ᐊᒻᒪᓗ ᑐᑭᓯᐅᒪᔾᔪᑎᔅᓴᓂᑦ 
ᓄᐊᑦᑎᓂᕐᒥᒃ. ᐱᒻᒪᕆᐅᓗᑎᒃ ᐃᓚᒋᔭᐅᖏᓐᓇᙳᓱᒻᒪᑕ ᑐᑭᓯᐅᒪᔾᔪᑎᔅᓴᓂᑦ 
ᕿᒥᕐᕈᓂᕐᒥᒃ, ᖃᐅᔨᓴᕐᓂᕐᒥᑦ, ᐊᒻᒪᓗ ᖃᐅᔨᓴᖃᑎᒌᖃᑦᑕᓂᕐᒥᑦ ᓄᓇᓕᓐᓂᑦ. 
ᐋᖅᑭᔅᓱᐃᓗᑎᒃ ᐅᔾᔨᕐᓇᕈᑎᖏᓐᓂᒃ ᐊᒻᒪᓗ ᐃᖏᕐᕋᑎᑦᑎᓗᑎᒃ ᑎᑎᖅᑲᓂᑦ 
ᓄᓇᓕᓐᓂᑦ, ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, ᒐᕙᒪᒃᑯᓐᓂᑦ, ᐊᒻᒪᓗ ᓴᓇᕕᒻᒥᑦ 
ᐋᖅᑭᔅᓱᐃᑦᑎᐊᕈᓐᓇᓂᕐᓴᐅᒻᒪᑕ ᐱᓕᕆᐊᓂᑦ, ᑎᑎᕋᖃᑦᑕᕐᓗᑎᓪᓗ ᐱᐅᓂᕐᓴᓂᑦ 
ᐊᑐᐊᒐᕐᓂᑦ, ᐊᒻᒪᓗ ᐋᔩᖃᑎᒌᒍᑎᖃᕋᓱᖃᑦᑕᕐᓗᑎᒃ ᐱᐅᓂᕐᓴᓂᑦ ᐊᖏᕈᑎᓂᑦ 
ᐊᑐᖅᑎᑦᑎᓂᐊᖅᑐᓂᑦ ᐱᔭᕆᐊᓕᖏᓐᓂᒃ ᓄᓇᓖᑦ.   

ᐅᖓᑖᓂ ᓴᐅᒥᐊᓂᑦ ᐱᒋᐊᖅᑐᒍ: ᓂᐅᕆ ᐃᖃᓗᔾᔪᐊᖅ; ᐋᓇ ᔩᒡᓗ, 
ᐃᓕᓐᓂᐊᕐᓂᕐᒥ ᑲᒪᔨ; ᐄᓇ ᒪᒃᑖᖅ, ᐱᑕᓂ ᓯᑳᑦ, ᐱᓕᕆᐊᕐᒥᑦ ᑲᒪᔨ; ᑖᒥ 
ᐊᒪᕈᐊᓕᒃ; ᐊᒻᒪᓗ ᒪᐃᑯ ᒥᐅᓪᑕᓐ. ᓵᖓᓂ ᓴᐅᒥᐊᓂᑦ ᐱᒋᐊᖅᑐᒍ: ᓯᐅᕋ 
ᐊᕐᓇᑦᓯᐊᖅ, ᐄᕕ ᐳᑐᒍᖅ, ᔫ ᓴᐃᓚ, ᔮᔅ ᑲᓪᓗᒃ 

ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑎᓃᙶᕐᓯᒪᔪᓂᑦ 
ᑐᑭᓯᑎᑦᑎᒋᐊᕈᑦ

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ (QIA) ᐋᖅᑮᔪᔪᑦ ᐊᒻᒪᓗ 
ᑮᓇᐅᔭᖃᖅᑎᑦᑎᔪᔪᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ 
(QTC) 2007ᒥ ᓴᓇᓂᐊᕐᖓᑕ ᐃᓚᓕᐅᔾᔨᓯᒪᓂᕐᓴᓂᑦ ᐅᐊᑦᑎᐊᕈ 
ᑐᑭᑖᕈᑕᐅᕙᑦᑐᒥᓂᕐᓂᑦ ᐊᒻᒪᓗ ᐊᑐᖅᑕᐅᕙᑦᑐᒥᓂᕐᓂᑦ 
ᐊᑦᑐᐃᓯᒪᔪᓂᑦ ᐃᓄᓐᓂᑦ ᓄᓇᓕᓐᓂᑦ ᕿᑭᖅᑕᓂ ᐊᑯᓐᓂᖏᓐᓂ 
ᐊᕐᕌᒍᐃᑦ 1950 ᐊᒻᒪᓗ 1975, ᐊᒻᒪᓗ ᓴᓇᓂᐊᕐᖓᑕ 
ᐃᖅᑲᐅᒪᔭᐅᔪᓂᑦ ᐃᓄᓐᓄᑦ ᐊᑐᖅᑕᐅᓯᒪᔪᓂᑦ ᑕᐃᔅᓱᒪᓂ. 

2010ᒥ ᐊᑐᓕᖁᔨᔾᔪᑎᖏᑦ ᑭᓪᓕᓯᓂᐊᖅᑏᑦ ᐅᓂᒃᑳᖑᔪᔪᑦ ᐱᔭᕇᕈᑎᖏᓐᓂ 
ᐅᓂᒃᑳᓂᑦ, ᑲᔪᓯᑎᑦᑎᓂᖅ ᓴᐃᒻᒪᖃᑎᒌᓐᓂᕐᒥᒃ, ᐊᒻᒪᓗ ᓈᒻᒪᔭᒋᔭᐅᔪᓪᓗᑎᒃ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᓐᓄᑦ. ᐱᔾᔪᑎᖏᑦ 
ᐊᑐᓕᖁᔨᔾᔪᑕᐅᓯᒪᔪᑦ ᑕᐃᔅᓱᒪᓂ, ᓱᓕ ᑖᒃᑯᐊᖑᕗᑦ, ᐱᓇᓱᐊᕈᑕᐅᓯᒪᔪᑦ 
ᐊᑐᖅᑎᑦᑎᒍᒪᓪᓗᑎᒃ ᒪᒥᓴᕐᓂᕐᒥᒃ ᐃᓱᒪᒋᔪᓐᓇᐃᕐᓯᓂᕐᒥᓪᓗ 
ᐊᔅᓱᕈᓚᐅᕐᓯᒪᔪᓂᑦ ᑕᐃᔅᓱᒪᓂ ᐱᑦᑎᐊᙱᒍᑎᒥᓂᕐᓄᑦ, ᐊᒻᒪᓗ 
ᐋᖅᑭᖃᑎᒌᖁᓪᓗᒋᑦ ᐃᓄᐃᑦ ᒐᕙᒪᒃᑯᓪᓗ. 

ᑭᓪᓕᓯᓂᐊᖅᑏᑦ ᑭᒡᒐᖅᑐᐃᔪᔪᑦ ᓯᕗᓪᓕᕐᐹᑦᑎᐊᕐᒥ ᓄᓇᖃᖅᑳᕐᓯᒪᔪᓂᑦ 
ᑲᓇᑕᒥ ᐱᒋᐊᖅᑎᑎᓪᓗᑎᒃ ᐊᒻᒪᓗ ᑮᓇᐅᔭᖃᖅᑎᑎᓪᓗᑎᒃ ᓱᓕᔪᒥᒃ 
ᑭᓪᓕᓯᓂᐊᖅᑎᓂᑦ. ᐱᓗᐊᖅᑐᒥᑦ, ᐃᖅᑲᓇᐃᔮᕆᓯᒪᔭᖏᑦ ᑭᓪᓕᓯᓂᐊᖅᑏᑦ 
ᑭᒡᒐᖅᑐᐃᔪᑦ ᐃᓄᐃᑦ ᐊᑐᕐᓯᒪᔭᖏᓐᓂᒃ ᑕᐃᔅᓱᒪᓂ ᖃᓪᓗᓈᖃᓕᖅᑎᓪᓗᒍ, 
ᑕᐃᒫᒃ ᐅᓂᒃᑳᖑᓯᒪᒻᒪᑕ ᐃᓄᓐᓄᑦ. ᐱᔾᔪᑎᒋᓪᓗᒋᑦ ᑭᓪᓕᓯᓂᐊᖅᑏᑦ, ᐃᓄᐃᑦ 
ᑕᑯᔪᓐᓇᕐᓯᔪᑦ ᑎᑎᖅᑲᓂᑦ ᑐᑭᓯᐅᒪᒍᑕᐅᓂᕐᓴᐅᓕᖅᑐᓂᑦ ᑕᐃᔅᓱᒪᓂ 
ᐱᓂᐊᕐᓂᕆᔭᐅᕙᑦᑐᒥᓂᕐᓂᑦ ᒐᕙᒪᒃᑯᑦ ᑐᑭᑖᕈᑎᒥᓂᖏᑦ ᐱᔾᔪᑎᒋᓪᓗᒋᑦ. 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐅᐱᒍᓱᑉᐳᑦ ᐃᓘᓐᓇᖏᓐᓂᒃ 2016ᒥ 
ᐱᔭᕇᓚᐅᖅᑐᓂᑦ ᐃᓕᓐᓂᐊᖅᑎᓂᑦ ᓄᓇᕗᒥ ᐊᔪᐃᓐᓈᖃᑦᑕᓚᐅᕐᓂᖏᓐᓄᑦ 
ᐊᒻᒪᓗ ᐱᓇᓱᐊᑦᑎᐊᕐᓯᒪᓪᓚᕆᓐᓂᖏᓐᓄᑦ. ᐅᕙᑦᑎᓐᓂᒃ ᐅᐱᒍᓱᑦᑎᑎᓪᓚᕆᑉᐳᓯ!  

ᐃᓄᐃᑦ ᑕᑯᔪᓐᓇᓯᒻᒥᔪᑦ ᓄᐊᑕᐅᓯᒪᔪᓂᑦ ᐅᓂᒃᑳᓂᑦ, ᑐᑭᓯᐅᒪᔾᔪᑎᔅᓴᖃᕐᕕᒻᒥᑦ 
ᐃᑲᔫᑎᓕᓐᓂᑦ ᑎᑎᖅᑲᓂᑦ, ᐊᒻᒪᓗ ᑕᕐᕆᔮᔅᓴᖁᑎᖏᓐᓂᒃ ᑕᐃᒃᑯᓂᖓ 
ᐅᓂᒃᑳᓚᐅᕐᓯᒪᔪᓂᑦ.   

ᑭᓪᓕᓯᓂᐊᖅᑏᑦ ᐊᑐᓕᖁᔨᔾᔪᑎᖏᑦ ᐃᓕᓴᕆᔭᐅᖁᔨᓯᒪᒻᒪᑕ ᐊᑐᐊᒐᕐᓂᑦ 
ᑕᐃᔅᓱᒪᓂᓴᕐᓂᑦ ᓱᓕ ᐊᑦᑐᐃᕙᑦᑐᓂᑦ ᐃᓄᓐᓂᑦ ᐅᓪᓗᒥ.  

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᐃᒫᒃ ᑐᑭᓕᒃ ᑎᓕᐅᖅᑕᐅᔭᕆᐊᓖᑦ 
ᒐᕙᒪᑐᖃᒃᑯᑦ ᐊᒻᒪᓗ ᐅᑭᐅᖅᑕᖅᑐᒥ ᒐᕙᒪᒃᑯᑦ ᐱᖃᑕᐅᖁᓗᒋᑦ 
ᑲᔪᓯᑎᑦᑎᕙᓪᓕᐊᓂᕐᒥᒃ ᐊᒻᒪᓗᑦᑕᐅᖅ ᐃᑲᔫᑎᓂᑦ ᑮᓇᐅᔭᖃᖅᑎᑦᑎᓂᕐᒥᒃ 
ᐃᑲᔪᕐᓗᑎᒃ ᑲᔪᓯᑎᑦᑎᕙᓪᓕᐊᓂᕐᒥᒃ. ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ 
ᐃᖅᑲᓇᐃᔭᖅᑎᖏᑦ ᑎᓕᔭᐅᓯᒪᔪᑦ ᑲᔪᓯᑎᑦᑎᕙᓪᓕᐊᖁᔭᐅᓪᓗᑎᒃ 
ᑲᑎᒪᔨᓂᑦ ᑕᐃᒪᒃ ᓯᕗᒧᐊᑉᐸᓪᓕᐊᓂᐊᕐᖓᑕ ᑲᔪᓯᑎᑦᑎᕙᓪᓕᐊᓂᕐᒥᒃ 
ᐊᑐᓕᖁᔨᔾᔪᑕᐅᓯᒪᔪᓂᑦ. ᑕᒪᓐᓇ ᐃᓚᖃᕐᓯᒪᔪᖅ ᑲᑎᒪᖃᑎᖃᕐᓂᕐᒥᒃ 
ᐃᖅᑲᓇᐃᔭᖅᑎᓪᓗᐊᑕᖏᓐᓂᒃ ᒪᑭᕕᒃᑯᑦ ᑐᑭᓯᒍᒪᓪᓗᑎᒃ ᐊᑐᕐᓯᒪᔭᖏᓐᓂᒃ, 
ᐊᒻᒪᓗ ᑲᑐᔾᔨᖃᑎᖃᕈᒪᓪᓗᑎᒃ ᒪᑭᕕᒃᑯᓐᓂᑦ ᐱᓇᓱᐊᕈᑎᖃᖅᑎᓪᓗᒋᑦ 
ᐃᓕᓴᕆᔭᐅᖁᔨᓂᕐᒥᒃ ᒐᕙᑐᖃᒃᑯᓐᓂ ᐊᑦᑐᐃᓯᒪᓂᖓᓂᒃ ᕿᒻᒦᑦ 
ᑐᖁᕋᖅᑕᐅᓂᕆᓚᐅᕐᓯᒪᔭᖏᑦ. ᐃᓚᖏᑦ ᐃᖅᑲᓇᐃᔮᖑᓯᒪᔪᑦ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑕ ᐃᖅᑲᓇᐃᔭᖅᑎᖏᓐᓄᑦ ᓱᓕ ᐃᖅᑲᓇᐃᔮᖑᔪᑦ 
ᑕᐃᒪᙵᑦ ᐅᑯᐊ: 

ᐋᖅᑭᔅᓱᐃᓪᓗᑎᒃ ᐱᔭᕆᐊᑭᓪᓕᑎᑦᑎᔨᐅᓂᐊᖅᑐᓂᑦ 
ᐅᖃᐅᓯᖃᖃᑦᑕᓂᐊᖅᑐᓂᑦ ᑲᔪᓯᑎᑦᑎᕙᓪᓕᐊᓂᕐᒥᒃ 
ᐊᑐᓕᖁᔨᔾᔪᑕᐅᓯᒪᔪᓂᑦ. 

ᑭᓪᓕᓯᓂᐊᖅᑏᑦ ᑐᑭᓯᐅᒪᔾᔪᑎᔅᓴᖃᕐᕕᖓᓐᓄᑦ ᐊᑐᐊᒐᖅ 
ᐊᖏᖅᑕᐅᔪᔪᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᓐᓄᑦ 
ᒪᐃ 2016ᒥ ᑲᑎᒪᓂᖓᓐᓂ. ᑖᓐᓇ ᐊᑐᐊᒐᖅ ᑐᑭᓯᒍᑕᐅᓂᐊᖅᑐᖅ 
ᖃᓄᖅ ᑕᑯᔭᐅᖃᑦᑕᕈᓐᓇᓂᐊᕐᒪᖔᑕ ᑐᑭᓯᐅᒪᔾᔪᑎᔅᓴᐃᑦ 
ᓯᓚᑖᓃᙶᕐᓯᒪᔪᓂᑦ ᐊᑐᕈᒪᔪᓄᑦ ᑐᑭᓯᐅᒪᔾᔪᑎᔅᓴᓂᑦ.    

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓴᖅᑭᑎᑦᑎᑲᓐᓂᕐᓯᒪᔪᑦ 
ᑭᓪᓕᓯᓂᐊᖅᑏᑦ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓐᓂᒃ ᐊᒻᒪᓗ 
ᑕᑯᔭᔅᓴᐅᓕᖅᑐᓂ ᐃᓄᓕᒫᓄᑦ ᑐᕌᕈᑎᖓᓂ www.qtcommission.ca. 
ᑕᑯᔭᔅᓴᖅ ᐃᓘᓐᓇᖏᓐᓄᑦ ᐱᖃᑕᐅᓯᒪᔪᓄᑦ ᐊᒻᒪᓗ ᑭᓇᑐᐃᓐᓇᕐᒧᑦ 
ᑐᑭᓯᒍᒪᔪᒧᑦ ᖃᓄᓪᓚᑦᑖᖅ ᐊᑐᕐᓯᒪᒻᒪᖔᑕ ᕿᑭᖅᑕᓂ ᓄᓇᓖᑦ 
ᑕᐃᔅᓱᒪᓂ.  

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᑲᑎᖃᑎᖃᔪᔪᑦ 
ᓄᓇᖃᖅᑳᕐᓯᒪᔪᓕᕆᔨᓂᑦ ᐊᒻᒪᓗ ᐅᑭᐅᖅᑕᖅᑐᒥᐅᑕᓕᕆᔨᓂᑦ 
ᑲᓇᑕᒥ, ᐃᓄᐃᑦ ᑕᐱᕇᖏᓐᓂ ᑲᓇᑕᒥ, ᒪᑭᕕᒃᑯᓐᓂ, ᓄᓇᕗᑦ 
ᒐᕙᒪᒃᑯᖏᓐᓂ, ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᑎᒥᖓᓐᓂ 
ᐅᖃᐅᓯᖃᖅᑐᑎᒃ ᑲᔪᓯᑎᑦᑎᕙᓪᓕᐊᓂᕐᒥᒃ ᐊᑐᓕᖁᔨᔾᔪᑕᐅᓯᒪᔪᓂᑦ 
ᐊᒻᒪᓗ ᐱᖃᑕᐅᓂᐊᕐᓂᖏᓐᓂᒃ ᐱᔭᕆᐊᑭᓪᓕᑎᑦᑎᔨᐅᓂᐊᖅᑐᓂᑦ. 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᖃᐅᔨᑎᑦᑎᖃᑦᑕᓂᐊᖅᑐᑦ 
ᑭᓪᓕᓯᓂᐊᖅᑏᑦ ᒥᔅᓵᓄᑦ ᐃᖅᑲᓇᐃᔮᖑᓯᒪᔪᓂᑦ ᐊᖅᑯᑎᒋᖃᑦᑕᕐᓗᒋᑦ 
ᓄᓇᓕᓐᓂᑦ ᑲᑎᒪᔩᑦ, ᑐᓴᕋᔅᓴᐃᑦ, ᐊᒻᒪᓗ ᑐᔅᓯᕌᖑᔭᕋᐃᑉᐸᑕ 
ᓄᓇᓕᓐᓂᑦ. 

ᑲᑐᔾᔨᓪᓗᑎᒃ ᑐᓴᕋᔅᓴᓕᐅᕐᓂᖏᑦ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 
ᐱᖃᑎᖃᖅᑐᑎᒃ ᐃᓄᐃᑦ ᑕᐱᕇᖏᓐᓂ ᑲᓇᑕᒥ 

ᓇᑖᓐ ᐅᐱᑦ, ᐊᖏᔪᖅᑳᖓᑦ ᐃᓄᐃᑦ ᑕᐱᕇᖏᑕ ᑲᓇᑕᒥ, ᐊᒻᒪᓗ 
ᐅᓛᔪᒃ ᐊᑭᓱᒃ, ᓯᕗᓕᖅᑎᐅᖃᑕᖅ ᑲᑎᒪᔨᓂᑦ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂ ᑐᙵᓱᑦᑎᑦᑎᔪᔫᒃ ᓇᓗᓇᐃᕐᓯᔭᕆᐊᔅᓴᖅ (ᐅᓪᓗᖓ) 
ᓅᑕᐅᓂᐊᕐᓂᖏᓐᓂᒃ ᐃᑭᕐᒥ ᐱᔪᓇᐅᑏᑦ ᐃᒪᖓᓄᑦ ᓴᓐᓂᕈᑎᐅᑉ 
ᓯᐊᓪ ᑲᓇᑕᒃᑯᓐᓂ ᑲᓇᑕᐅᑉ ᒐᕙᒪᒃᑯᖏᓐᓄᑦ, ᐱᕙᓪᓕᐊᑎᑦᑎᓂᖓᓐᓂᒃ 
ᑲᔪᓯᑎᑦᑎᒍᑕᐅᔪᓐᓇᖅᑐᓂ ᑲᓇᑕᒥ ᑕᕆᐅᕐᒥ ᓴᐳᔾᔨᕕᓕᐅᕐᓂᕐᒥᒃ 
ᑕᓪᓗᕈᐅᑉ ᐃᒪᖓᓂ, ᐅᕝᕙᓘᓐᓃᑦ ᑕᓪᓗᕈᑎᐅᑉ ᑕᕆᐅᖓᓂ ᑕᐃᒫᒃ 
ᑕᐃᔭᐅᔾᔪᑎᖃᕐᖓᑦ ᐃᓄᒃᑐᑦ, ᐃᓄᑦᑎᑐᑦ.  

ᑲᑐᔾᔨᖃᑎᒌᒃᑯᑦ, ᐃᖅᑲᓇᐃᔭᖃᑎᖃᓪᓚᑦᑖᕐᓯᒪᔪᑦ ᐊᑦᑐᖅᑕᐅᓯᒪᔪᓂᑦ 
ᓄᓇᓕᓐᓂᑦ (ᖃᐅᓱᐃᑦᑐᖅ, ᐊᐅᓱᐃᑦᑐᖅ, ᐃᒃᐱᐊᕐᔪᒃ, ᒥᑦᑎᒪᑕᓕᒃ ᐊᒻᒪᓗ 
ᑲᖏᖅᑐᒑᐱᒃ) ᐃᑲᔪᕐᓰᓪᓗᑎᒃ ᓴᐳᔾᔨᕕᓕᐅᕐᓂᕐᒥᒃ ᑲᓇᑕᒥ ᑕᕆᐅᕐᒥ 
ᓴᐳᔾᔨᕕᐅᓂᐊᖅᑐᒥᒃ 2014ᒥ ᑲᑎᒪᔩᑦ ᐱᖁᔨᕗᖔᕈᑎᖓᒍᑦ ᓯᕕᑐᓂᕐᓴᒥᒃ 
ᑭᓪᓕᓕᐅᖅᑕᐅᓯᒪᖁᓪᓗᒍ. ᓴᐳᔾᔨᕕᓕᐅᕐᓂᖅ ᑕᓪᓗᕈᑎᐅᑉ ᐃᒪᖓᓂ 
ᑲᓇᑕᒥ ᑕᕆᐅᕐᒥ ᓴᐳᔾᔨᕕᐅᓂᐊᖅᑐᒥᒃ ᓯᕕᑦᑐᕆᐊᕐᓯᒪᓗᓂ ᑭᓪᓕᔅᓴᖓ 
ᖃᐅᔨᒪᒍᑕᐅᓂᐊᖅᑐᖅ ᓴᐳᑎᔭᐅᓂᖏᓐᓂᒃ ᐊᑑᑎᖃᓪᓚᕆᓐᓂᖏᑦ 
ᐊᕙᑎᖓᓂᒥᐅᑕᐃᑦ ᐊᒻᒪᓗ ᐃᓕᖅᑯᓯᖅᑎᒍᑦ ᐱᓇᓱᐊᕈᑕᐅᕙᑦᑐᑦ 
ᓄᓇᓕᓐᓂᑦ ᑐᙵᕕᒋᔭᐅᕙᑦᑐᑦ, ᐊᒻᒪᓗ ᐃᑲᔪᕐᓯᖅᑕᐅᓪᓗᑎᒃ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓂ, ᓄᓇᓕᓐᓂᑦ, ᓯᐊᓪᑯᓐᓂ, ᐊᒻᒪᓗ ᓴᐳᔾᔨᔨᓂᑦ 
ᑲᑐᔾᔨᖃᑎᒌᓂᑦ ᓲᕐᓗ ᑕᕆᐅᓕᕆᔩᑦ ᐅᑭᐅᖅᑕᖅᑐᒥ ᐊᒻᒪᓗ ᓄᓇᕐᔪᐊᕐᒥ 
ᐆᒪᔪᓕᕆᓂᕐᒧᑦ ᑮᓇᐅᔭᖃᖅᑎᑦᑎᔩᑦ.   

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓂᕆᐅᑦᑐᑦ ᑕᑯᓐᓈᕐᓂᐊᕆᐊᔅᓴᖅ 
ᐱᕙᓪᓕᐊᓂᖏᓐᓂᒃ ᑲᓇᑕᐅᑉ ᒐᕙᒪᒃᑯᖏᑕ  ᑕᒪᓐᓇ ᐱᒻᒪᕆᐊᓘᓪᓗᓂ 
ᐱᕙᓪᓕᐊᒍᑕᐅᓂᐊᕐᖓᑦ ᓴᐳᔾᔨᓂᕐᒧᑦ ᑕᕆᐅᕐᓂᑦ ᐃᒪᕐᓂᑦ ᐊᒻᒪᓗ 
ᐆᒪᔪᓂᑦ ᑕᓪᓗᕈᑎᐅᑉ ᐃᒪᖓᓃᑦᑐᓂᑦ ᑭᖑᕚᔅᓴᕗᑦ ᓯᕗᓂᔅᓴᑎᓐᓂ 
ᐱᔾᔪᑎᒋᓪᓗᒋᑦ. ᓇᓗᓇᐃᖅᑕᐅᓂᕆᔪᔭᖓ ᓇᓗᓇᕈᓐᓃᑎᑦᑎᔪᖅ 
ᐊᑯᓂᐊᓗᒃ ᐱᓇᐃᓗᑕᐅᓯᒪᔪᒥᒃ ᐊᒻᒪᓗ ᓂᕆᐅᒋᔭᐅᓪᓗᓂ ᓱᑲᓐᓂᕐᓴᒥᒃ 
ᑲᒪᒋᔭᐅᓂᐊᓕᕐᓂᖓᓂᒃ ᐱᙳᖅᑎᐅᓂᔅ ᓴᖓ ᑕᓪᓗᕈᑎᐅᑉ ᐃᒪᖓᓂ 
ᓴᐳᔾᔨᕕᓕᐅᕐᓂᖅ ᑕᐃᒫᒃ ᐊᑯᓂᐊᓗᒃ ᑭᙴᒪᔭᐅᓯᒪᒻᒪᑦ ᕿᑭᖅᑕᓂ 
ᓄᓇᓕᓐᓄᑦ ᖃᓂᒋᔭᖓᓂ ᓄᓇᖃᖅᑐᓄᑦ.   

ᐃᑲᔫᓯᐊᖅᑖᕐᓯᒪᔪᑦ ᓯᕗᓪᓕᕐᒥ  
ᓄᓇᓕᓐᓂᑦ ᐊᐅᓚᔾᔭᐃᒋᐊᕐᓂᕐᒧᑦ ᐱᓕᕆᐊᕐᒥ 
ᑐᔅᓯᕋᐅᓯᐅᖁᔨᔾᔪᑕᐅᔪᔪᒥ 2016-17

ᓄᓇᓕᓐᓂᑦ ᐊᐅᓚᔾᔭᐃᒋᐊᕐᓂᕐᒧᑦ ᐱᓕᕆᐊᖅ (CIP) ᑐᕌᖓᒻᒪᑦ ᑮᓇᐅᔭᑎᒍᑦ 
ᐃᑲᔫᑎᖃᖃᑦᑕᕈᒫᕐᓂᐊᖅᑐᑎᒃ ᐱᓕᕆᐊᓄᑦ ᐱᔾᔪᑎᓕᓐᓂᑦ ᒪᑯᓂᖓ: 
ᓄᓇᓕᓐᓂᑦ ᐱᓕᕆᔪᓐᓇᕐᓯᑎᑦᑎᕙᓪᓕᐊᓂᕐᒥᒃ; ᐊᑐᖅᑎᑦᑎᒋᐊᒃᑲᓂᕐᓂᕐᒥᒃ 
ᐃᓄᐃᑦ ᐃᓕᖅᑯᓯᖓᓐᓂᒃ; ᒪᑭᒪᓇᓱᐊᕈᑎᓂᑦ ᐱᕚᓪᓕᑎᑦᑎᓂᕐᒥᒃ; ᓄᓇᓕᓐᓂᑦ 
ᐱᕙᓪᓕᐊᑎᑦᑎᓂᕐᒥᒃ; ᐃᓅᓯᓕᕆᓂᕐᒥᒃ ᐊᒻᒪᓗ ᐃᓅᓯᖃᑦᑎᐊᓂᕐᒥᒃ; ᐊᒻᒪᓗ/
ᐅᕝᕙᓘᓐᓃᑦ ᐊᕙᑎᓕᕆᓂᕐᒥᒃ ᓴᐳᔾᔨᓂᕐᒥᑦ. ᐋᖅᑭᑦᑕᐅᓯᒪᔪᑦ ᑮᓇᐅᔭᑦ 
ᐊᑐᖅᑐᔅᓴᑦ ᐱᓕᕆᐊᕐᒧᑦ ᐋᖅᑭᑦᑕᐅᒍᓐᓇᕐᓯᒪᔪᑦ ᐅᑎᕐᕕᐅᔾᔪᑎᒥᓂᖏᓐᓄᑦ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᑦ ᑎᒥᖁᑎᖏᓐᓂ.   

ᓴᓂᕋᔭᒃ

ᐱᖅᑯᓯᑦᑎᓐᓂᒃ ᒥᕐᓱᑎᑦᑎᖃᑦᑕᓂᕐᒧᑦ ᐊᒻᒪᓗ 
ᑐᓴᐅᒪᖃᑦᑕᐅᑎᖃᑎᖃᖃᑕᓂᕐᒧᑦ 12,581.51

ᐃᓅᓱᑦᑐᓂᑦ ᐊᖑᓇᓱᑦᑎᑦᑎᓂᕐᒧᑦ $14,468.73

ᐃᒡᓗᓕᒃ

ᕿᓯᓕᓂᕐᒥᒃ/ᐊᖑᓇᓱᑦᑎᑦᑎᓂᕐᒥᒃ ᐅᒥᐊᒃᑯᑦ $12,430.00

ᐃᖃᓗᐃᑦ

ᐅᑉᐱᕋᓛᖅ $20,021.76

ᐃᓅᓱᑦᑐᒃᑯᕕᒻᒥ ᐃᓕᖅᑯᓯᓕᕆᓂᕐᒧᑦ ᑲᒪᔨ $7,050.00

ᐃᓄᑐᖃᕐᓂᑦ ᑲᑎᑎᑦᑎᓂᕐᒧᑦ $16,080.00

ᓂᐊᖁᙳᒥ ᐃᓕᓴᔭᕇᕋᐃᒻᒪᑕ ᐱᓕᕆᑎᑦᑎᓂᐅᕙᑦᑐᒧᑦ $7,000.00

ᑭᒻᒥᕈᑦ

ᐃᓄᑐᖃᐃᓐᓇᐃᑦ $15,840.00

ᐸᓐᓂᖅᑑᖅ

ᐸᓐᓂᖅᑑᒥ ᓂᔾᔭᐅᓯᔭᖅᑎᓄᑦ $20,000.00

ᒥᑦᑎᒪᑕᓕᒃ

ᐱᒋᐊᕐᕕᒃ $29,794.00

ᓯᕗᒧᑦ $11,536.00

ᕿᑭᖅᑕᕐᔪᐊᖅ

ᐃᓅᓱᑦᑐᓂᑦ ᐃᒡᓗᓕᑎᑦᑎᓂᕐᒧᑦ $600.00

ᐃᓪᓗᕋᓛᓕᐅᕐᓂᕐᒧᑦ ᓅᓯᒪᓗᑎᒃ $17,195.94

ᐃᓅᓱᑦᑐᓂᑦ ᐊᖑᓇᓱᑦᑎᑦᑎᓂᕐᒧᑦ $7,403.85

ᕿᓯᓐᓂᒃ ᐊᑎᒋᓕᐅᖅᑎᑦᑎᓂᕐᒧᑦ $9,209.80

ᐊᖏᔫᑎᓄᑦ ᐱᓕᕆᐊᓄᑦ
ᐃᓄᒋᐊᙵᒥᓃᑦ ᐊᕐᕕᐅᑉ ᓴᐅᓂᖓᓂᒃ 
ᓴᓇᓯᒪᕙᓚᐅᖅᑐᐃᑦ ᐊᔾᔨᐸᓗᐊᓂᒃ ᐃᓪᓗᓕᓂᖅ $20,000.00

ᖃᔭᖅᑐᐊᖅ $75,100.00

ᑲᑎᑦᑐᒋᑦ $296,581.51

ᖃᐅᔨᒪᔭᐅᔭᕆᐊᓕᒃ: ᓄᓇᓖᑦ ᑎᑎᕋᖅᑕᐅᓯᒪᙱᑦᑐᑦ ᑖᒃᑯᓇᓂ ᐱᓇᓱᐊᕐᓯᒪᙱᒻᒪᑕ 
ᑮᓇᐅᔭᓂᑦ ᐅᕝᕙᓘᓐᓃᑦ ᐱᔪᓐᓇᕐᓯᒪᙱᒻᒪᑕ ᑮᓇᐅᔭᓂᑦ.

ᕿᑭᖅᑕᓂ ᐃᓄᐃ ᑲᑐᔾᔨᖃᑎᒌᑦ
Qikiqtani Inuit Association

ᐅᓛᔪᒃ ᐊᑭᓱᒃ 
ᓯᕗᓕᖅᑎᐅᖃᑕᖅ ᑲᑎᒪᔨᓂᑦ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓂ

ᓇᑖᓐ ᐅᐱᑦ  
ᐊᖏᔪᖅᑳᖓᑦ  
ᐃᓄᐃᑦ ᑕᐱᕇᖏᑕ ᑲᓇᑕᒥ 

ᑕᓪᓗᕈᑎᐅᑉ ᐃᒪᖓ
ᖁᑦᑎᑦᑐᒥ ᐃᒪᖅ ᐊᖅᑯᑕᐅᕙᑦᑐᖅ 
ᑕᓪᓗᕈᑎᐅᑉ ᑕᕆᐅᖓ (Lancaster 
Sound) ᐱᒻᒪᕆᐊᓘᒻᒪᑦ ᐃᓄᓐᓄᑦ 
ᓄᓇᓕᓐᓄᑦ ᐱᒻᒪᕆᐊᓘᓂᖓᓄᑦ 
ᑕᕆᐅᕐᒥᐅᑕᕐᓄᑦ ᓇᔪᒐᐅᓪᓗᓂ 
ᐊᖅᑯᑕᐅᕙᑦᑐᓂ ᐊᒻᒪᓗ 
ᓂᕿᔅᓴᖃᕈᑕᐅᕙᑦᑐᓂ ᕿᑭᖅᑖᓘᑉ 
ᐅᐊᓐᓇᖓᓂᒥᐅᓄᑦ. 

ᑕᓪᓗᕈᑎ ᐊᒻᒪᓗ ᖃᓂᒋᔭᖓᓃᑦᑐᑦ ᐃᒪᐃᑦ 
ᓇᔪᒐᐅᒻᒪᑕ ᐊᒥᓱᓂᑦ ᑕᕆᐅᕐᒥᐅᑕᕐᓄᑦ 
ᑎᒻᒥᐊᓄᑦ ᐊᒻᒪᓗ ᑕᕆᐅᕐᒥᐅᑕᕐᓄᑦ 
ᐆᒪᔪᓄᑦ ᐃᓄᓐᓄᑦ ᐊᑐᖅᑕᐅᕙᑦᑐᓄᑦ, 
ᐃᓚᒋᔭᐅᓪᓗᑎᒃ ᒪᑯᐊ ᒥᑏᑦ, ᓂᕐᓖᑦ/ᑲᖑᐃᑦ, 
ᕿᓚᓗᒐᐃᑦ ᐊᓪᓚᙳᐊᓖᑦ, ᕿᓚᓗᒐᐃᑦ, 
ᓇᑦᑏᑦ, ᐊᕐᕖᑦ, ᐊᐃᕖᑦ ᓇᓄᐃᓪᓗ. 
ᐆᒪᔪᖃᕐᓂᐊᓗᐊ ᓈᒪᑦᑎᐊᖅᑐᒥᒃ ᑕᐃᔅᓱᒪᓂ 
ᐊᑐᕈᑕᐅᓯᒪᒻᒪᑦ ᓂᕿᔅᓴᕐᓯᐅᕐᕕᐅᕙᑦᑐᓂ 
ᐃᓄᓐᓄᑦ ᐱᖅᑯᓯᖏᓐᓂᒃ ᐊᑐᖅᑐᑎᒃ 
ᐊᑐᕈᓐᓇᖃᑦᑕᕐᓯᒪᓪᓗᑎᒃ ᐃᓄᔅᓯᐅᑎᓂᑦ 
ᓂᕿᖃᖅᑎᑦᑎᕙᑦᑐᑎᒃ. ᐱᖅᑯᓯᖏᓐᓂᒃ 
ᐊᑐᕐᐸᑦᑐᑎᒃ, ᐃᓄᐃᑦ ᑕᐃᒪᐃᒻᒪᑦ 
ᓂᕆᑎᑦᑎᖃᑦᑕᕈᓐᓇᕐᓯᒪᕗᑦ ᐃᓚᖏᓐᓂᒃ ᐊᑐᖅᑎᑦᑎᓯᓐᓈᑦ ᐱᐅᔪᒥᒃ 
ᐃᓕᖅᑯᓯᖏᓐᓂᒃ ᐋᖅᑭᓯᒪᑎᑦᑎᑎᐊᕐᓂᕐᒥᒃ ᐊᒻᒪᓗ ᑭᓇᐅᓂᖏᓐᓂᓪᓗ. 

ᐃᑲᔪᑦᑎᐊᕈᓐᓇᓂᐊᕐᓴᐅᓂᐊᕐᖓᑕ ᓄᓇᓕᓐᓂᑦ ᖁᑦᑎᑦᑐᒥᐅᓂᑦ ᐊᒻᒪᓗ 
ᓴᐳᔾᔨᓂᐊᕐᖓᑕ ᐃᓄᐃᑦ ᐱᖅᑯᓯᖏᓐᓂᒃ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 
(QIA) ᓄᐊᑦᑎᓚᐅᕐᐸᑦᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ (IQ), ᑎᑎᕋᕐᐸᑦᑐᑎᒃ 
ᐅᓪᓗᒥ ᓄᓇᐅᑉ ᐊᑐᖅᑕᐅᓂᕆᕙᑦᑕᖓᓂᒃ, ᐃᓕᖅᑯᓯᖅᑎᒍᑦ ᐊᒻᒪᓗ 
ᐅᐊᑦᑎᐊᕈ ᐊᓐᓂᕆᔭᐅᖃᑦᑕᕐᓯᒪᓗᐊᖅᑐᓂᑦ, ᐊᒻᒪᓗ ᐆᒪᔪᓕᕆᓂᕐᒧᑦ 
ᐱᓕᕆᓂᐅᕙᑦᑐᓂᑦ ᓄᓇᒋᔭᐅᔪᒥ. ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 
ᐃᓕᓐᓂᐊᕐᓂᖃᖃᑦᑕᔪᔪᑦ 2012ᒥ 2013ᒥᓗ ᐱᖃᑎᖃᖅᑐᑎᒃ ᑭᒡᒐᑐᖅᑎᓂᑦ 
ᖃᐅᓱᐃᑦᑐᕐᒥᐅᓄᑦ, ᐊᐅᓱᐃᑦᑐᕐᒥᐅᓄᑦ, ᐃᒃᐱᐊᕐᔪᒻᒥᐅᓄᑦ, ᒥᑦᑎᒪᑕᓕᒻᒥᐅᓄᑦ, 
ᐊᒻᒪᓗ ᑲᖏᖅᑐᒑᐱᒻᒥᐅᓄᑦ. ᐱᔾᔪᑎᖃᖅᑐᑎᒃ ᐃᓕᓐᓂᐊᕐᓂᖃᖃᑦᑕᔪᔪᑦ ᐃᓄᓐᓂᒃ 
ᐱᔾᔪᑎᖃᖅᑐᑎᒃ ᖃᐅᔨᓴᕐᓂᕐᒧᑦ ᐱᒻᒪᕆᐅᓂᕆᓗᐊᖅᑕᖏᓐᓂᒃ ᑕᓪᓗᕈᑎᐅᑉ 
ᐃᒪᖓᓂ, ᐱᔾᔪᑎᒋᓪᓗᒍ ᓴᐳᑎᔭᐅᔭᕆᐊᖃᕐᓂᖓ ᐱᒻᒪᕆᐊᓘᒻᒪᑦ ᐃᓅᓯᖏᓐᓄᑦ 
ᐊᒻᒪᓗ ᐃᓄᓐᓄᑦ ᖁᑦᑎᑦᑐᒥᐅᓄᑦ ᐊᒻᒪᓗ ᐃᑲᔪᕐᓯᖅᑕᐅᓯᒪᓪᓚᕆᑦᑐᓂ 
ᓄᓇᓕᓐᓂᑦ. ᐃᓄᐃᑦ ᖃᐅᔨᒪᔭᑐᖃᖏᑦ ᓄᐊᑕᐅᔪᔪᑦ ᑖᒃᑯᓇᓂ 
ᐃᓕᓐᓂᐊᕐᓂᐅᔪᔪᓂᑦ ᖃᕋᓴᐅᔭᕐᒨᖅᑲᖅᑕᐅᔪᔪᑦ ᓴᓇᓂᐊᕐᖓᑕ ᐱᒻᒪᕆᐅᓂᖏᓐᓂᒃ 
ᓇᓗᓇᐃᖅᑐᐃᕐᓯᒪᓗᑎᒃ ᓄᓇᙳᐊᕐᒥᑦ ᓇᓗᓇᐃᕐᓯᒪᓗᑎᒃ ᐱᒻᒪᕆᐅᓂᖏᑦ 
ᐊᑑᑎᖃᕐᓂᖏᓪᓗ ᓱᑯᑦᑎᖏᑦ ᐃᓄᓐᓄᑦ. ᑐᑭᓯᐅᒪᔾᔪᑎᔅᓴᓂᑦ ᓄᐊᑕᐅᓯᒪᔪᓂᑦ, 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐊᑐᓕᖁᔨᔾᔪᑎᖃᕐᓯᒪᔪᑦ ᐊᖏᓂᕐᓴᒥᒃ 
ᓄᓇᕗᒥ ᑕᕆᐅᕐᒥ ᓴᐳᑎᔭᐅᓯᒪᓂᐊᖅᑐᒥᑦ (NMCA) ᑭᓪᓕᓕᐅᖁᔨᓪᓗᑎᒃ 
ᑐᔅᓯᕋᐅᑎᒋᓯᒪᔭᕋᓗᐊᖓᑕ ᓴᓂᐊᓂ ᒥᕐᖑᐃᓯᕐᕕᓕᕆᔨᒃᑯᑦ ᑲᓇᑕᒥ 2010ᒥ. 
ᓯᕕᑦᑐᕆᐊᖅᑕᐅᓯᒪᔪᖅ ᑭᓪᓕᔅᓴᖓ ᐃᑲᔪᕐᓯᕆᐊᕈᑕᐅᔪᔪᖅ ᐃᓘᓐᓇᖏᓐᓂᒃ 
ᐊᑦᑐᖅᑕᐅᓯᒪᔪᓂᑦ ᓄᓇᓕᓐᓂᑦ ᐊᒻᒪᓗ ᐃᑲᔪᕐᓯᖅᑕᐅᓯᒪᒃᑲᓐᓂᕆᓪᓗᓂ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᓐᓄᑦ ᐱᖁᔨᕗᖔᕈᑎᒃᑯᑦ 2014ᒥ.

ᒫᓐᓇ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᑐᑭᒧᐊᑦᑎᑦᑎᓂᕐᒧᑦ 
ᑲᑎᒪᔨᕋᓛᕐᓄᑦ ᐃᓚᒋᔭᑦ ᐃᓚᒋᔭᐅᒋᓪᓗᑎᒃ ᓄᓇᕗᑦ ᒐᕙᒪᒃᑯᖏᑦ (GN) 
ᐊᒻᒪᓗ ᒥᕐᖑᐃᓯᕐᕕᓕᕆᔨᒃᑯᑦ ᑲᓇᑕᒥ ᐊᔪᕐᓇᕋᔭᙱᒻᒪᖔᖅ ᖃᐅᔨᓴᕐᓂᕐᒥ 
ᑕᓪᓗᕈᑎᐅᑉ ᐃᒪᖓᓂ ᑲᓇᑕᒥ ᑕᕆᐅᕐᒥ ᓴᐳᔾᔨᕕᐅᓕᐅᕐᓂᕐᒥ. ᑲᑎᒪᔨᕋᓛᑦ 

ᓄᓇᓕᕆᔨᒃᑯᑦ

ᑐᓂᓯᔭᕆᐊᓖᑦ ᐅᓂᒃᑳᑦ 
ᒥᓂᔅᑕᖓᓐᓄᑦ ᐊᕙᑎᓕᕆᓂᕐᒧᑦ 
ᒐᕙᒪᑐᖃᒃᑯᓐᓂ ᐊᒻᒪᓗ 
ᐅᑭᐅᖅᑕᖅᑐᒥ ᒐᕙᒪᒃᑯᓐᓂ 
ᐊᒻᒪᓗ ᐊᖏᔪᖅᑳᖓᓐᓄᑦ 
ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑕ 
ᐃᑉᐱᒍᓱᑦᑎᐊᖅᑐᑎᒃ ᑐᔅᓯᕋᐅᑦ 
ᐊᔪᕐᓇᕋᔭᙱᒻᒪᖔᖅ ᐊᒻᒪᓗ 
ᖃᓄᐃᓕᖓᓂᐊᕐᒪᖔᑕ 
ᒪᓕᒐᔅᓴᐅᓂᐊᖅᑐᑦ. 
ᓇᓗᓇᐃᕇᕐᓯᒪᙱᑦᑐᖅ 
ᐋᖅᑭᓯᒪᓂᕆᒐᔭᙳᐊᖅᑕᖓ 

ᖃᐅᔨᓴᕐᓂᕐᒧᑦ ᐱᔭᕇᕈᑎᐅᒐᔭᖅᑐᑦ ᓂᕆᐅᒋᔭᐅᕗᖅ ᐊᐅᔭᐅᓱᖓᖅᑎᓪᓗᒍ 
2016ᒥ. ᒪᓕᑦᑐᒋᑦ ᖃᐅᔨᒍᑎᖏᑦ ᖃᐅᔨᓴᕐᓂᕐᒥ ᐅᓂᒃᑳᖏᓐᓂ, ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑦ, ᓄᓇᕗᑦ ᒐᕙᒪᒃᑯᖏᑦ, ᐊᒻᒪᓗ ᑲᓇᑕᐅᑉ 
ᒐᕙᒪᒃᑯᖏᑦ ᑐᑭᑖᕈᑎᖃᓛᖅᑐᑦ ᐋᖅᑮᓂᐊᕐᒪᖔᕐᒥᒃ ᑲᓇᑕᒥ ᑕᕆᐅᕐᒥ 
ᓴᐳᔾᔨᕕᐅᓂᐊᖅᑐᒥᑦ. ᐊᖏᖃᑎᒌᑉᐸᑕ ᐋᖅᑮᓂᕐᒧᑦ ᓴᐳᔾᔨᕕᐅᓂᐊᖅᑐᒥᑦ, ᑕᐃᒪ 
ᑲᒪᒋᐊᓯᒐᔭᖅᑐᑦ ᐋᔩᖃᑎᒌᒍᑎᖃᕋᓱᓐᓂᕐᒥᒃ ᐃᓄᐃᑦ ᐊᑦᑐᖅᑕᐅᓂᖏᓐᓄᑦ 
ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ ᐊᖏᕈᑎᓂᑦ (IIBA) ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂ ᐱᖃᑎᖃᕐᓗᑎᒃ ᑕᐃᒫᒃ ᑲᒪᔭᕆᐊᖃᕐᖓᑕ ᒪᓕᑦᑐᒋᑦ 
ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑏᑦ ᐃᓚᖃᕐᓗᓂ ᐊᐅᓚᑦᑎᓂᕐᒧᑦ 
ᐸᕐᓇᐅᑎᐅᑲᐃᓐᓇᓂᐊᖅᑐᒥᑦ.  

ᐋᖅᑮᓂᖅ ᓴᐳᔾᔨᕕᒻᒥᑦ ᑕᓪᓗᕈᑎᐅᑉ ᐃᒪᖓᓂ ᐊᑯᓂᐊᓗᒃ ᑕᒪᓐᓇ 
ᑲᔪᓯᑎᑕᐅᓇᓱᔅᓯᒪᒻᒪᑦ ᐊᒻᒪᓗ ᐱᙳᖅᑎᑕᐅᑉᐸᑦ ᓴᐳᔾᔨᕕᐅᒐᔭᕐᖓᑦ 2%ᐸᓗᒻᒥᒃ 
ᑲᓇᑕᐅᑉ ᐃᓗᐊᓂ ᐃᒫᓂ, ᐃᖅᑲᓇᐃᔮᓂᑦ, ᐃᓕᓐᓂᐊᕐᓂᕐᒥᑦ, ᐊᒻᒪᓗ ᑮᓇᐅᔭᑎᒍᑦ 
ᐃᑲᔫᓯᐊᔅᓴᓂᑦ ᐊᖏᕈᑎᓂᑦ ᐃᓄᓐᓄᑦ ᕿᑭᖅᑕᓂ ᓄᓇᓕᓐᓄᑦ ᐊᒻᒪᓗ 
ᖃᐅᔨᓴᖅᑕᐅᖃᑦᑕᕋᔭᖅᑐᑎᒃ ᐃᓯᕈᒪᕙᑦᑐᑦ ᐃᓕᖅᑯᓯᖅᑎᒍᑦ ᐊᑐᖅᑕᐅᓪᓚᕆᑦᑐᒥᑦ 
ᐊᕙᑎᖓᓂᒃ.

ᓇᓗᓇᐃᖅᑕᐅᓯᒪᔪᑦ ᐃᓄᐃᑦ  
ᑎᒥᖁᖏᑕ ᑎᑎᕋᖅᑕᐅᓯᒪᓂᖏᑦ  
ᓇᓗᓇᐃᖅᑕᐅᓯᒪᔪᑦ ᐃᓄᐃᑦ ᑎᒥᖁᑎᖏᑕ ᑎᑎᕋᖅᑕᐅᓯᒪᓂᖏᑦ 
ᓄᑖᕈᕆᐊᖅᑕᐅᓯᒪᔪᑦ ᑎᑎᕋᖅᑕᐅᓯᒪᓂᖏᑦ ᐃᓄᐃᑦ ᑎᒥᖁᑎᖏᑕ 
ᑲᒪᒋᔭᖃᕈᓐᓇᐸᑦᑐᑦ ᐊᒻᒪᓗ ᐱᖃᑕᐅᔪᒪᕙᑦᑐᑦ ᑳᓐᑐᓛᒐᓱᐊᕋᔅᓴᐅᕙᑦᑐᓂᑦ 
ᓱᓇᒃᑯᑖᖃᖅᑎᑦᑎᓂᕐᒧᑦ ᐊᒻᒪᓗ ᐱᔨᑦᑎᕋᐅᑎᖃᕐᓂᕐᒧᑦ 
ᓄᓘᔮᓕᕆᓂᕐᒥ. ᐃᓄᐃᑦ ᑎᒥᖁᑎᖏᑦ ᑎᑎᕋᖅᑕᐅᓯᒪᔪᑦ ᑖᒃᑯᓇᓂ 
ᐃᑲᔪᖅᑕᐅᑲᓐᓂᖃᑦᑕᕈᓐᓇᙳᓱᒻᒪᑕ ᐊᖅᑯᑎᒋᓗᒍ ᐊᑐᖅᑕᐅᒍᒫᕐᓂᐊᓕᖅᑐᖅ 
ᐱᓕᕆᕕᓕᕆᓂᕐᒥᒃ ᐱᓕᕆᔪᓐᓇᕐᓯᑎᑦᑎᕙᓪᓕᐊᓂᕐᒧᑦ ᐱᒋᐊᕈᑎᔅᓴᓄᓪᓗ 
ᑮᓇᐅᔭᓄᑦ ᐊᒻᒪᓗ ᐃᑲᔪᖅᑕᐅᖃᑦᑕᓂᐊᖅᑐᑎᒃ ᑳᓐᑐᓛᓂᑦ 
ᑳᓐᑐᓛᒃᑖᕋᓱᐊᖃᑦᑕᓂᕐᒧᑦ ᑕᐃᒫᒃ ᑎᑎᕋᕐᓯᒪᒻᒪᑕ ᐃᓛᒃᑯᑦ 6.4ᒥ ᐊᒻᒪᓗ 
6.5ᒥ ᐱᓕᕆᐊᕐᒥ ᐃᓄᐃᑦ ᐊᑦᑐᖅᑕᐅᓂᖏᓐᓄᑦ ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ 
ᐊᖏᕈᑎᓂᑦ (IIBA). 

ᒫᓐᓇ ᓇᓗᓇᐃᖅᑕᐅᓯᒪᔪᑦ ᐃᓄᐃᑦ ᑎᒥᖁᖏᑕ ᑎᑎᕋᖅᑕᐅᓯᒪᓂᖏᑦ 
ᑕᑯᔭᔅᓴᐅᒻᒥᔪᑦ ᑲᑐᔾᔨᖃᑎᒌᒃᑯᑦ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓐᓂ ᐅᕙᓂ 
http://www.qia.ca/en , ᑎᑎᕋᖅᑕᐅᓯᒪᓂᖏᑦ ᓄᑖᕈᕆᐊᖅᑕᐅᓲᑦ 
ᑕᖅᑭᑕᒫᑦ. ᐃᓄᐃᑦ ᑎᒥᖁᑎᖏᑦ ᐱᔪᓐᓇᕐᒥᔪᑦ ᐱᓇᓱᐊᕈᑎᓂᑦ ᑎᑎᕋᕐᕕᔅᓴᓂᑦ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓐᓂ. 
ᑐᑭᓯᒋᐊᒃᑲᓐᓂᕈᒪᒍᔅᓯ ᑎᒥᖁᑏᑦ ᒥᔅᓵᓄᑦ ᑐᑭᓯᒋᐊᕈᓐᓇᖅᑐᓯ 
ᑲᑐᔾᔨᖃᑎᒌᒃᑯᓐᓄᑦ ᑎᑎᕋᕐᓗᓯ ᐅᕗᖓ DIFlist@qia.ca. 

ᐱᓕᕆᔪᓐᓇᕐᓂᖏᓐᓂᒃ ᖃᐅᔨᓴᕐᓂᖅ ᐊᕕᑦᑐᕐᓯᒪᓂᐅᔪᓂᑦ 
ᐃᓄᐃᑦ ᓇᒻᒥᓂᖁᑎᖏᓐᓂᒃ ᐊᒻᒪᓗ 
ᑲᑐᔾᔨᖃᑎᒌᖏᓐᓂᑦ  

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ (QIA) ᐱᖃᑕᐅᖁᔨᔪᔪᑦ ᑎᒥᐅᔪᓂᑦ 
ᐱᓕᕆᔪᓐᓇᕐᓂᖏᓐᓂᒃ ᖃᐅᔨᓴᕐᓂᕐᒥᑦ ᐊᕕᑦᑐᕐᓯᒪᓂᐅᔪᓂᑦ ᐃᓄᐃᑦ 
ᓇᒻᒥᓂᖁᑎᖏᓐᓂᒃ ᐊᒻᒪᓗ ᑲᑐᔾᔨᖃᑎᒌᖏᓐᓂᑦ (CARIBO). ᖃᐅᔨᓴᕐᓂᖅ 
ᐃᓘᓐᓇᖏᓐᓂᒃ ᖃᐅᔨᓴᕈᑕᐅᔪᔪᖅ ᑕᐃᒫᒃ ᑲᑐᔾᔨᖃᑎᒌᒃᑯᑦ ᑐᑭᓯᑦᑎᐊᓂᐊᕐᖓᑕ 
ᖃᓄᑎᒋ ᐱᔪᓐᓇᖅᑎᒋᓂᖏᓐᓂᒃ ᐃᓄᓐᓄᑦ ᑎᒥᐅᔪᑦ ᕿᑭᖅᑕᓂ ᓄᓇᓕᓐᓂᑦ 
ᐱᔾᔪᑎᒋᓪᓗᒋᑦ ᑎᒍᓯᓇᓱᐊᖃᑦᑕᕈᓐᓇᕐᓂᖏᓐᓂᒃ ᐱᓇᓱᐊᕋᔅᓴᐅᕙᑦᑐᓂᑦ 
ᓄᓘᔮᓕᕆᓂᕐᒥ. 

ᓯᕗᓪᓕᕐᒥ ᖃᐅᔨᓴᕐᓂᖃᔪᔪᑦ ᐊᐅᔭᖅ ᔪᓚᐃᖑᑎᓪᓗᒍ 2015ᒥ ᐊᒻᒪᓗ ᑐᖏᓕᐊᓂ 
ᐄᐳᓗᑎᓪᓗᒍ 2016ᒥ. 

ᑐᖏᓕᐊᓂ ᖃᐅᔨᓴᕐᓂᖓᓐᓂ ᒪᓕᔪᔪᑦ ᑎᑎᖅᑲᓂᑦ ᐱᓯᒪᔭᖏᓐᓂᒃ ᐊᒻᒪᓗ 
ᐅᖃᖃᑎᒌᒍᑎᖃᖃᑦᑕᔪᔪᑦ ᐊᒥᓱᓂᑦ ᐊᐱᕐᓱᕈᑎᒥᓂᖏᓐᓂᒃ ᔪᓚᐃᖑᑎᓪᓗᒍ 
2015ᒥ. ᑲᑐᔾᔨᖃᑎᒌᒃᑯᑦ ᖃᐅᔨᓯᒪᔪᑦ ᖃᐅᔨᒋᐊᖃᑦᑕᕆᐊᖃᕐᓂᖏᓐᓂᒃ ᑎᒥᐅᔪᓄᑦ 
ᑐᑭᓯᒃᑲᓐᓂᖃᑦᑕᓂᐊᕐᖓᑕ ᖃᓄᑎᒋ ᐊᑑᑎᖃᕐᓂᖓᓂᒃ ᓄᓘᔮᓕᕆᓂᕐᒥ 
ᑳᓐᑐᓛᒃᓯᓂᐅᕙᑦᑐᖅ ᑕᐃᒪᙵᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 
ᐅᖃᖃᑎᖃᓚᐅᕐᓯᒪᒻᒪᑕ ᑎᒥᐅᔪᓂᑦ ᔪᓚᐃ 2015ᒥ.  

ᐱᒻᒪᕆᐊᓗᓐᓂᑦ ᐱᓕᕆᐊᔅᓴᓕᕆᔩᑦ

ᐊᕐᕌᒍᑕᒫᑦ ᐱᓕᕆᐊᕐᒥ   
ᕿᒥᕐᕈᖃᑦᑕᕐᓂᖅ ᑲᑎᒪᓂᕐᒥ
2015ᒥ ᐊᕐᕌᒍᑕᒫᑦ ᕿᒥᕐᕈᓲᖑᒻᒪᑕ ᕿᒥᕐᕈᓪᓗᑎᒃ ᑲᑎᒪᔪᔪᑦ ᐃᒡᓗᓕᒻᒥ, 
ᓄᓇᕗᒥ ᓄᕕᐱᕆ 17ᒥ 18ᒥᓗ. ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ 
ᐹᕕᓐᓛᓐᑯᑦ ᑕᒪᒃᑭᖅᑐᑎᒃ ᐅᓂᒃᑳᖃᔪᔪᑦ ᐃᓄᐃᑦ ᐊᑦᑐᖅᑕᐅᓂᖏᓐᓄᑦ 
ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ ᐊᖏᕈᑎᓂᑦ (IIBA) ᑲᔪᓯᑎᑦᑎᕙᓪᓕᐊᓂᕐᒧᑦ 
ᐱᓇᓱᐊᕈᑎᖏᓐᓂᒃ. ᐃᓚᒋᔭᐅᔪᑦ ᐹᕕᓐᓛᓐᑯᓐᓂ ᐊᒻᒪᓗ ᑲᑐᔾᔨᖃᑎᒌᒃᑯᓐᓂ 
ᓯᕗᓕᖅᑎᓂᑦ ᐃᖅᑲᓇᐃᔭᖅᑎᓂᑦ ᐱᖃᑕᐅᔪᔪᑦ ᑲᑎᒪᓂᕐᒥ, ᐃᓚᒋᔭᐅᓪᓗᑎᒃ 
ᐃᓄᑐᖃᕐᓄᑦ ᐃᓅᓱᑦᑐᓄᓪᓗ ᓄᓇᓕᓐᓂᑦ ᑭᒡᒐᑐᖅᑏᑦ ᐃᒡᓗᓕᒻᒧᑦ 
ᑎᑭᑕᐅᓯᒪᔪᔫᒃ ᐃᒃᐱᐊᕐᔪᒻᒦᙶᕐᓯᒪᔪᑦ, ᑲᖏᖅᑐᒑᐱᒻᒦᙶᕐᓯᒪᔪᑦ, 
ᓴᓂᕋᔭᒻᒦᙶᕐᓯᒪᔪᑦ ᐊᒻᒪᓗ ᒥᑦᑎᒪᑕᓕᒻᒦᙶᕐᓯᒪᔪᑦ ᐱᖃᑕᐅᓂᐊᕐᖓᑕ. 
ᐃᒡᓗᓕᒻᒥᐅᑦ ᐱᖃᑕᔪᒻᒥᔪᑦ ᐊᒻᒪᓗ ᐅᓪᓘᓐᓂᒃ ᒪᕐᕉᓐᓂᒃ ᑲᑎᒪᖃᑕᐅᔪᓪᓗᑎᒃ. 

ᐅᓂᒃᑳᓕᐅᖅᑐᖃᔪᔪᖅ ᑲᑎᒪᓚᐅᖅᑎᓪᓗᒋᑦ, ᐅᓂᒃᑳᑦ ᑕᑯᔭᔅᓴᕈᖅᑎᑕᐅᓯᒪᔪᑦ 
ᐃᓄᓕᒫᓄᑦ ᐊᒻᒪᓗ ᓇᓕᖅᑲᖏᑦ ᑐᓂᔭᐅᓯᒪᓪᓗᑎᒃ ᐊᑦᑐᖅᑕᐅᓯᒪᔪᓄᑦ 
ᓄᓇᓕᓐᓄᑦ.    

ᑭᖑᓪᓕᕐᒥ ᐊᕐᕌᒍᑕᒫᕐᓯᐅᒻᒥᑦ ᐱᓕᕆᐊᕐᒥ ᕿᒥᕐᕈᓂᕐᒧᑦ ᑲᑎᒪᒍᒫᖅᑐᑦ 
ᐅᐱᕐᖔᖑᓕᖅᑲᑦ 2017ᒥ ᐃᒃᐱᐊᕐᔪᒻᒥ.

ᐃᓚᒌᒃᑐᓄᑦ ᑮᓇᐅᔭᑦ
ᐃᓛᒃᑯᑦ 12 ᐃᓄᐃᑦ ᐊᑦᑐᖅᑕᐅᓂᖏᓐᓄᑦ ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ 
ᐊᖏᕈᑎᓂᑦ (IIBA) ᑎᑎᕋᕐᓯᒪᒻᒪᑦ ᐃᓚᒌᒃᑐᓄᑦ ᓄᓇᓕᓐᓄᓪᓗ 
ᐱᕙᓪᓕᐊᔾᔪᑎᔅᓴᐃᑦ ᑮᓇᐅᔭᓂᑦ. ᐹᕕᓐᓛᓐ ᓴᕕᕋᔭᔅᓴᒥᒃ ᐅᔭᕋᓐᓂᐊᖅᑏᑦ 
(BIMC) ᐊᒻᒪᓗ ᑲᑐᔾᔨᖃᑎᒌᒃᑯᑦ (QIA) ᐃᓕᓴᕐᓯᓯᒪᔪᑦ ᐱᓕᕆᐊᖅ 
ᐊᑐᐃᓐᓇᐅᑎᑦᑎᒐᓗᐊᖅᑎᓪᓗᒍ ᐃᓄᓐᓄᑦ ᓄᓇᓕᓐᓄᑦ ᐊᒥᓱᐊᓗᓐᓂᑦ 
ᐱᓇᓱᐊᕋᔅᓴᓂᑦ, ᓴᖅᑮᓂᐊᕐᕙᓗᒻᒥᒻᒪᑦ ᐃᓅᓯᒃᑯᑦ ᐃᓕᖅᑯᓯᒃᑯᓪᓗ 
ᐊᑦᑐᐃᓂᓕᓐᓂᑦ ᐅᖁᒪᐃᑦᑐᓂᓪᓗ ᑖᒃᑯᓄᖓ ᓄᓇᓕᓐᓄᑦ, ᐃᓚᒋᔭᐅᓪᓗᑎᒃ 
ᐃᓚᒌᑦ ᐊᒻᒪᓗ ᑭᒃᑯᑐᐃᓐᓇᐃᑦ. ᑕᐃᒪᐃᒻᒪᑦ, ᐹᕕᓐᓛᓐᑯᑦ ᐊᒻᒪᓗ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑦ ᐊᖏᖃᑎᒌᑉᐳᑦ ᐋᖅᑮᔪᒪᓪᓗᑎᒃ ᐃᓚᒌᒃᑐᓄᑦ 
ᑮᓇᐅᔭᓂᑦ ᑲᑐᔾᔨᓗᑎᒃ. ᑲᑐᔾᔨᖃᑎᒌᒃᑯᑦ (QIA) ᑲᑦᑐᖓᐃᕈᑎᖃᕐᓯᒪᔪᑦ 
ᐃᑲᔫᑏᖃᕐᓂᐊᕐᓂᕐᒥᒃ ᐊᒥᓲᓂᕐᐹᕆᔪᓐᓇᖅᑕᖏᓐᓂᒃ ᑮᓇᐅᔭᓂᑦ ᐊᕐᕌᒍᑕᒫᑦ. 
ᐃᒫᒃ ᑐᑭᓕᒃ ᐃᓚᒌᒃᑐᓄᑦ ᑮᓇᐅᔭᑦ ᐋᖅᑭᓯᒪᓂᐊᖅᑐᑦ $750,000ᓄᑦ 
ᐊᕐᕌᒍᑕᒫᑦ 2014-15ᒥ 2019-20ᒧᑦ.  

ᒪᓕᑦᑐᒋᑦ ᐊᖏᕈᑏᑦ (IIBA), ᑲᑐᔾᔨᖃᑎᒌᒃᑯᑦ (QIA) ᑲᒪᒋᔭᖃᖅᑎᐅᒻᒪᑕ 
ᐋᖅᑮᓂᕐᒧᑦ ᐊᐅᓚᓂᕐᒧᑦ ᐋᖅᑭᓯᒪᓂᐅᓂᐊᖅᑐᓂᑦ ᐃᓚᒌᒃᑐᓄᑦ ᑮᓇᐅᔭᓂᑦ, 
ᐋᖅᑮᓂᕐᒧᑦ ᑲᑎᒪᔨᕋᓛᕐᓂᑦ ᕿᒥᕐᕈᖃᑦᑕᓂᐊᕐᖓᑕ ᐊᖏᕐᓯᖃᑦᑕᕐᓗᑎᓪᓗ 
ᐱᓇᓱᐊᕈᑎᓂᑦ ᑮᓇᐅᔭᓂᑦ, ᐊᐅᓚᑦᑎᓂᕐᒧᓪᓗ ᑮᓇᐅᔭᓂᑦ ᓇᒻᒥᓂᖅ. 

ᑲᑐᔾᔨᖃᑎᒌᒃᑯᑦ (QIA) ᓴᖅᑭᑎᑦᑎᓲᖑᒻᒪᑕ ᑐᔅᓯᕋᐅᓯᐅᖁᔨᔾᔪᑎᓂᑦ 
ᒪᕐᕈᐊᑎᖅᑐᑎᒃ ᐊᕐᕌᒍᑕᒫᑦ (ᐅᐱᕐᖔᖅ ᐅᑭᐊᔅᓵᕐᓗ). ᐱᓇᓱᐊᕈᑏᑦ ᓈᒪᔪᑦ 
ᐱᔭᔅᓴᐅᕗᑦ ᐅᕙᙵᑦ www.qia.ca, ᐊᖅᑯᑎᒋᓪᓗᒋᑦ ᑲᑐᔾᔨᖃᑎᒌᒃᑯᑦ 
(QIA) ᓄᓇᓕᓐᓂᑦ ᑐᓴᐅᒪᑎᑦᑎᔨᖏᑦ, ᐅᕝᕙᓘᓐᓃᑦ ᐅᖄᓚᕕᒋᓗᒋᑦ 
ᑲᑐᔾᔨᖃᑎᒌᒃᑯᑦ (QIA). ᒫᓐᓇᐅᓚᐅᖅᑐᖅ ᑐᔅᓯᕋᐅᓯᐅᖁᔨᔾᔪᑎᖃᔪᔪᑦ ᐄᐳᓗ 
22, 2016ᖑᑎᓪᓗᒍ.

ᑲᑐᔾᔨᓪᓗᑎᒃ ᓯᕗᓕᖅᑏᑦ ᑲᑎᒪᔨᕋᓛᑦ (JEC) ᐊᖏᔪᖅᑲᐅᑎᒡᒍᑏᑦ 
ᑭᒡᒐᖅᑐᐃᔪᑦ ᐹᕕᓐᓛᓐᑯᓐᓃᙶᕐᓯᒪᔪᑦ ᐊᒻᒪᓗ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂᑦ (QIA) ᑲᒪᒋᔭᖃᖃᑦᑕᓂᐊᕐᖓᑕ ᑲᔪᓯᑎᑦᑎᕙᓪᓕᐊᓂᕐᒥᒃ 
ᐃᓘᓐᓇᖏᓐᓂᒃ ᑎᑎᕋᖅᑕᐅᓯᒪᔪᓂᑦ ᐃᓄᐃᑦ ᐊᑦᑐᖅᑕᐅᓂᖏᓐᓄᑦ 
ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ ᐊᖏᕈᑎᓂᑦ (IIBA). ᑲᑐᔾᔨᓪᓗᑎᒃ ᓯᕗᓕᖅᑏᑦ 
ᑲᑎᒪᔨᕋᓛᑦ ᑲᑎᖃᑎᒌᖃᑦᑕᓲᑦ ᑎᓴᒪᐃᕋᖅᑐᑎᒃ ᐊᒻᒪᓗ ᑕᖅᑭᑕᒫᑦ 
ᐅᖄᓚᐅᑎᒃᑯᑦ ᑲᑎᒪᖃᑦᑕᓲᑦ. ᒫᓐᓇᒧᑦ ᑎᑭᑦᑐᒍ, ᓯᕗᓪᓕᕐᒥ ᑲᑎᒪᓂᖃᔪᔪᑦ 
ᑲᑐᔾᔨᓪᓗᑎᒃ ᓯᕗᓕᖅᑏᑦ ᑲᑎᒪᔨᕋᓛᑦ ᑕᒪᒃᑮᓐᓂᒃ ᐃᖃᓗᓐᓃᔪᔪᑦ ᔮᓐᓄᐊᓕ 
18ᒥ-19ᒥᓗ) ᐊᒻᒪᓗ ᐆᒃᕕᐅᓪᒥ (ᐄᐳᓗ 5ᒥ-6ᒥᓗ) ᐊᒻᒪᓗ ᐊᑕᐅᓯᐊᖅᑐᑎᒃ 
ᐅᖄᓚᐅᑎᒃᑯᑦ ᑲᑎᒪᓯᒪᓪᓗᑎᒃ (ᕖᕝᕗᐊᓕ 18ᖑᑎᓪᓗᒍ). 

ᑲᑐᔾᔨᓪᓗᑎᒃ ᐊᐅᓚᑦᑎᓂᕐᒧᑦ ᑲᑎᒪᔨᕋᓛᑦ (JMC) ᐋᖅᑭᑦᑕᐅᔪᔪᑦ 
ᑲᒪᒋᔭᖃᕐᓂᐊᕐᖓᑕ ᐊᐅᓚᓂᐅᕙᑦᑐᓂᑦ ᐊᒻᒪᓗ ᐊᐅᓚᑦᑎᓂᐅᕙᑦᑐᓂᑦ 
ᐊᖏᕈᑎᓂᑦ ᑎᑎᕋᕐᓯᒪᔪᓂᑦ. ᑲᑐᔾᔨᓪᓗᑎᒃ ᐊᐅᓚᑦᑎᓂᕐᒧᑦ ᑲᑎᒪᔨᕋᓛᑦ 
ᐃᖅᑲᓇᐃᔭᖅᑎᒡᒍᑏᑦ ᐹᕕᓐᓛᓐᑯᓐᓃᙶᕐᓯᒪᔪᑦ ᐊᒻᒪᓗ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂ, ᐃᖅᑲᓇᐃᔮᖃᕐᐸᑦᑐᑦ ᑲᑎᒪᔨᕋᓛᑦ ᓇᓗᓇᐃᖅᑕᐅᓯᒪᔪᓂᑦ 
ᑎᓕᓯᖃᑦᑕᕐᓂᖏᓐᓄᑦ ᑲᑐᔾᔨᓪᓗᑎᒃ ᓯᕗᓕᖅᑏᑦ ᑲᑎᒪᔨᕋᓛᑦ (JEC) 
ᐊᒻᒪᓗ ᐅᓂᒃᑳᖑᕙᑦᑐᑎᒃ ᑖᒃᑯᓐᓄ JEC ᑲᑎᒪᔨᕋᓛᕐᓄᑦ ᑕᖅᑭᑕᒫᑦ. 
JMC ᑲᑎᒪᔨᕋᓛᓂᑦ ᑲᑎᒪᔨᐅᖃᑕᐅᔪᑦ ᐹᕕᓐᓛᓐᑯᓐᓃᙶᕐᓯᒪᔪᑦ ᐊᒻᒪᓗ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓃᙶᕐᓯᒪᔪᑦ ᐃᖅᑲᓇᐃᔭᖃᑎᒌᓲᑦ 
ᓯᕗᒧᐊᑦᑎᑦᑎᕙᓪᓕᐊᓪᓗᑎᒃ ᓯᕗᓪᓕᐸᐅᑦᑎᐅᔾᔭᐅᒍᒪᓯᒪᔪᓂᑦ ᑕᐃᒫᒃ 
ᑎᑎᕋᖅᑕᐅᓯᒪᒻᒪᑕ ᐊᖏᕈᑎᓂᑦ. 

2016ᒥ ᓯᕗᓪᓕᕐᐹᒥ ᑕᑯᔪᔪᑦ ᖃᑦᑏᓐᓇᐅᓂᕐᐹᕆᔪᓐᓇᖅᑕᖏᓐᓄᑦ 
ᑭᓪᓕᖃᕐᓗᑎᒃ ᐃᓄᓐᓂᑦ ᐃᖅᑲᓇᐃᔭᖅᑎᑦᑎᓂᕐᒧᑦ ᑐᕌᒐᕐᓂᑦ 
ᐋᖅᑭᔅᓱᐃᓂᕐᒥᒃ ᐃᖅᑲᓇᐃᔮᖃᓪᓚᕆᔪᓪᓗᑎᒃ ᐃᓚᒋᔭᐅᔪᑦ ᑲᑐᔾᔨᓪᓗᑎᒃ 
ᐊᐅᓚᑦᑎᓂᕐᒧᑦ ᑲᑎᒪᔨᕋᓛᕐᓄᑦ ᐊᒻᒪᓗ ᑲᑐᔾᔨᓪᓗᑎᒃ ᓯᕗᓕᖅᑏᑦ 
ᑲᑎᒪᔨᕋᓛᑦ. 2016ᒥ ᑐᕌᒐᑦ ᐋᖅᑭᑦᑕᐅᔪᔪᑦ 25%ᒧᑦ ᑖᓐᓇ 
ᓇᓗᓇᐃᒃᑯᑕᐅᓂᐊᖅᑐᓂ ᐊᕐᕌᒍᒧᑦ ᐃᓄᓐᓂᑦ ᐃᖅᑲᓇᐃᔭᖅᑎᖃᕐᓂᕐᒧᑦ 
ᓄᓘᔮᓕᕆᓂᕐᒥ. ᑐᕌᒐᑦ ᖃᐅᔨᓴᖅᑕᐅᖃᑦᑕᓂᐊᖅᑐᑦ ᐊᕐᕌᒍᓕᒫᖅ 
ᐊᖅᑯᑎᒋᖃᑦᑕᕐᓗᒋᑦ ᑎᓴᒪᐃᕋᕐᓗᑎᒃ ᐅᓂᒃᑳᓕᐅᕈᑕᐅᕙᑦᑐᑦ ᐹᕕᓐᓛᓐᑯᓐᓂ. 
2016ᒥ 25%ᖏᑦ ᑐᕌᒐᕐᓂᑦ ᐃᓚᖃᕐᓂᐊᖅᑐᑦ ᐹᕕᓐᓛᓐᑯᓐᓂ 
ᐃᖅᑲᓇᐃᔭᖅᑎᒋᔭᐅᔪᓂᑦ ᐃᖅᑲᓇᐃᔭᕐᕕᖓᓐᓂ ᐊᒻᒪᓗᑦᑕᐅᖅ ᓄᑖᓂᑦ 
ᑳᓐᑐᓛᓂᑦ ᑐᓂᔭᐅᖃᑦᑕᖅᑐᓂᑦ ᐊᕐᕌᒍᓕᒫᖅ. 

ᑲᑐᔾᔨᓪᓗᑎᒃ ᓯᕗᓕᖅᑏᑦ ᑲᑎᒪᔨᕋᓛᑦ ᐱᓕᕆᔪᑦ ᐋᖅᑮᕙᓪᓕᐊᓪᓗᑎᒃ 
ᐊᕐᕌᒍᑕᒫᑦ ᑲᔪᓯᑎᑦᑎᕙᓪᓕᐊᓂᕐᒥ ᓯᕗᓪᓕᐸᐅᑦᑎᐅᔾᔭᐅᖃᑦᑕᓂᐊᖅᑐᓂᑦ. 
ᐅᖃᖃᑎᒋᕙᑦᑐᒋᑦ ᑲᑐᔾᔨᓪᓗᑎᒃ ᓯᕗᓕᖅᑏᑦ ᑲᑎᒪᔨᕋᓛᑦ ᐃᓚᖏᑦ 
ᐃᖅᑲᓇᐃᔮᓪᓗᐊᑕᐃᑦ ᑕᒪᒃᑮᓐᓂᒃ ᑲᑐᔾᔨᓪᓗᑎᒃ ᓯᕗᓕᖅᑎᓂᑦ 
ᐊᐅᓚᑦᑎᓂᕐᒧᓪᓗ ᑲᑎᒪᔨᕋᓛᕐᓂᑦ 2016ᒥ ᐅᑯᐊᖑᕗᑦ: 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᐱᒻᒪᕆᐊᓗᓐᓂᑦ ᐱᓕᕆᐊᔅᓴᓕᕆᔨᖏᑦ ᑲᔪᓯᑎᑦᑎᔪᔪᑦ ᐋᖅᑮᓂᕐᒥᒃ ᑮᓇᐅᔭᓂᑦ ᓄᓇᕗᒥ ᐅᔭᕋᓐᓂᐊᕐᕕᒻᒥ 
ᐃᓕᓐᓂᐊᑎᑦᑎᓂᕐᒧᑦ ᑮᓇᐅᔭᓂᑦ - ᑖᒃᑯᐊ ᑮᓇᐅᔭᐃᑦ ᑐᕌᖓᓂᐊᖅᑐᑦ ᐱᕙᓪᓕᐊᑎᑦᑎᓂᕐᒧᑦ ᐊᒻᒪᓗ ᑲᔪᓯᑎᑦᑎᓂᕐᒧᑦ ᑮᓇᐅᔭᓕᕆᓂᕐᒥᒃ 
ᐅᖃᓕᒫᖃᑦᑕᓂᕐᒧᑦ ᐃᓕᓐᓂᐊᑎᑦᑎᖃᑦᑕᓂᕐᒥᒃ ᐊᑦᑐᖅᑕᐅᓯᒪᔪᓂᑦ ᓄᓇᓕᓐᓂᑦ. ᖃᐅᔨᒍᑕᐅᔪᑦ ᐊᑐᕐᓗᒋᑦ ᕿᑭᖅᑕᓂ ᐃᓄᓐᓂᑦ ᐃᖅᑲᓇᐃᔭᖅᑎᓂᑦ 
ᑐᑭᓯᔪᒪᓂᕐᒧᑦ ᐊᒻᒪᓗ ᐃᓚᑰᓂᖏᓐᓂᒃ ᕿᒥᕐᕈᓂᕐᒧᑦ ᖃᐅᔨᓴᕐᓂᕐᒥ ᖃᐅᔨᔪᔪᑦ ᐊᒥᓱᕐᔪᐊᕌᓗᐃᑦ ᑭᒃᑯᑐᐃᓐᓇᐃᑦ, ᐊᑦᑐᖅᑕᐅᓯᒪᔪᓂᑦ 
ᓄᓇᓕᓐᓂᑦ, ᑮᓇᐅᔭᒃᑯᕕᑦᑎᒍᑦ ᑮᓇᐅᔭᒃᑯᕕᖃᐅᙱᒻᒪᑕ. ᑮᓇᐅᔭᓕᕆᓂᕐᒥᒃ ᐅᖃᓕᒫᖃᑦᑕᕈᓐᓇᓂᕐᒥᑦ ᐃᓕᓐᓂᐊᑎᑦᑎᖃᑦᑕᕐᓂᖅ 
ᐱᔾᔪᑎᖃᓗᐊᕋᔭᖅᑐᖅ ᐊᑐᖅᑕᐅᒐᔪᑦᑐᓂᑦ ᓇᒻᒥᓂᖅ ᑮᓇᐅᔭᓕᕆᓂᕐᒧᑦ, ᑕᐃᒫᒃ ᐃᖅᑲᓇᐃᔮᖅᑖᐸᓪᓕᐊᔪᑦ ᐅᕝᕙᓘᓐᓃᑦ ᐃᖅᑲᓇᐃᔭᕆᐊᕆᐊᔅᓴᖅ 
ᐃᓱᒪᔪᑦ ᑐᙵᕕᖃᑦᑎᐊᖃᑦᑕᓂᐊᕐᖓᑕ ᑐᑭᓯᓯᒪᓗᑎᒃ ᓇᒻᒥᓂᖅ ᑮᓇᐅᔭᓕᕆᓂᕐᒥᑦ. ᒫᓐᓇ ᑮᓇᐅᔭᐃᑦ ᐃᓕᓐᓂᐊᕈᑕᐅᖃᑦᑕᕈᓐᓇᓂᐊᖅᑐᑦ 
ᐃᓕᓐᓂᐊᑎᑦᑎᖃᑦᑕᕐᓗᑎᒃ ᐊᑕᐅᓯᕐᓗᑎᒃ (1) ᐅᕝᕙᓘᓐᓃᑦ ᒪᕐᕈᐊᑎᕐᓗᑎᒃ (2)  ᐊᑦᑐᖅᑕᐅᓯᒪᔪᓂᑦ ᓄᓇᓕᓐᓂᑦ. ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 
ᖃᐅᔨᓇᓱᐊᕐᓂᐊᕐᒥᔪᑦ ᐊᓯᖏᓐᓂᒃ ᑮᓇᐅᔭᖃᖅᑎᑦᑎᕙᑦᑐᓂᑦ ᐃᓕᓐᓂᐊᑎᑦᑎᓂᕐᒧᑦ ᐃᓘᓐᓇᖏᓐᓂᒃ ᐊᑐᖅᑕᐅᓯᒪᔪᓂᑦ ᓄᓇᓕᓐᓂᑦ.  

ᐃᓄᓐᓂᑦ ᐃᖅᑲᓇᐃᔭᖅᑎᖃᕐᓂᕐᒧᑦ ᐸᕐᓇᐅᑦ ᒫᓐᓇ 
ᑎᑎᕋᖅᑕᐅᕙᓪᓕᐊᔪᑦ ᐊᒻᒪᓗ ᐱᕙᓪᓕᐊᓯᒪᓂᖏᑦ 
ᐅᓂᒃᑳᖑᓯᒪᓪᓗᑎᒃ ᑕᒪᒃᑮᓐᓄᒃ ᑲᑐᔾᔨᓪᓗᑎᒃ 
ᓯᕗᓕᖅᑎᓄᑦ ᐊᐅᓚᑦᑎᓂᕐᒧᓪᓗ ᑲᑎᒪᔨᕋᓛᕐᓄᑦ. 
ᐃᓄᓐᓂᑦ ᐃᖅᑲᓇᐃᔭᖅᑎᖃᕐᓂᕐᒧᑦ ᐸᕐᓇᐅᑦ 
ᐃᓄᓐᓄᑦ ᑐᕌᖓᓪᓗᑎᒃ ᑲᒪᒋᔭᐅᔪᑦ ᐹᕕᓐᓛᓐᑯᓐᓂ 
ᐃᖅᑲᓇᐃᔭᖅᑎᖃᕐᓂᕐᒧᑦ ᐸᕐᓇᐅᒻᒥ. ᐸᕐᓇᐅᑏᑦ 
ᑎᑎᕋᖅᑕᐅᕙᓪᓕᐊᔪᑦ ᐃᑲᔫᑎᖃᖃᑦᑕᓂᐊᕐᖓᑕ 
ᐃᖅᑲᓇᐃᔭᖅᑎᑖᖃᑦᑕᓂᕐᒥᒃ, ᐃᓕᓐᓂᐊᑎᑦᑎᖃᑦᑕᓂᕐᒥᒃ, 
ᐊᒻᒪᓗ ᐃᖅᑲᓇᐃᔭᖅᑎᖃᐃᓐᓇᓂᕐᒥᒃ ᐃᓄᓐᓂᑦ 
ᐃᖅᑲᓇᐃᔭᖅᑎᓂᑦ. ᑐᕌᒐᓖᑦ ᐸᕐᓇᐅᑎᓂᑦ ᐊᖏᕈᑎᓂᑦ 
ᐃᑲᔫᓯᐊᖅᑖᕈᑎᔅᓴᓂᑦ ᑲᔪᓯᑎᑦᑎᖁᔨᓪᓗᑎᒃ ᒫᓐᓇ ᐊᒻᒪᓗ 
ᓯᕗᓂᔅᓴᑎᓐᓂ ᐃᖅᑲᓇᐃᔭᖅᑎᐅᔪᓄᑦ ᓄᓘᔮᓕᕆᓂᕐᒥ.

ᐃᓕᓐᓂᐊᕐᓂᕐᒧᑦ ᐱᓕᒻᒪᔅᓴᐃᓂᕐᒧᓪᓗ ᑮᓇᐅᔭᑦ (ETF) - 
ᓯᕗᓪᓕᐸᐅᑦᑎᐅᔾᔨᔪᑦ ᑮᓇᐅᔭᑦ ᐊᐅᓚᓂᖃᕈᓐᓇᓂᐊᕐᒪᖔᑕ 
2016ᒥ. ᑲᒪᒋᓗᐊᖅᑕᖓᑦ ᑮᓇᐅᔭᓂᑦ ᐱᓕᒻᒪᔅᓴᐅᑎᔅᓴᐃᑦ 
ᐃᓄᓐᓄᑦ ᑐᕌᖓᔪᑦ ᐊᒻᒪᓗ ᐃᑲᔪᕐᓂᕐᒧᑦ ᐃᓄᓐᓂᑦ 
ᐃᖅᑲᓇᐃᔮᖅᑖᕈᑕᐅᕙᒻᒪᖔᖅ ᓄᓘᔮᓕᕆᓂᕐᒥ, ᐅᕝᕙᓘᓐᓃᑦ 
ᓯᕗᒧᐊᑦᑎᑦᑎᒍᑕᐅᖃᑦᑕᕐᒪᖔᖅ ᐃᖅᑲᓇᐃᔮᖏᓐᓂ. 

ᑳᓐᑐᓛᒃᓯᖃᑦᑕᕐᓂᖅ ᐃᓚᒋᔭᐅᓯᒪᓪᓚᕆᒻᒪᑦ 
ᐅᖃᐅᓯᐅᕙᑦᑐᓂᑦ ᑲᑐᔾᔨᓪᓗᑎᒃ ᓯᕗᓕᖅᑏᑦ ᑲᑎᒪᔨᕋᓛᑦ 
ᑲᑎᒪᓂᕆᓯᒪᔭᖏᓐᓂ. ᒫᓐᓇ ᑳᓐᑐᓛᒃᓯᓂᕐᒧᑦ 
ᓯᕗᓪᓕᐸᐅᑦᑎᐅᔾᔭᐅᔪᑦ ᐃᓚᖃᕐᖓᑕ ᐊᑐᖅᑎᑦᑎᓂᕐᒥᒃ 
ᑳᓐᑐᓛᒃᑎᓂᑦ ᐃᓄᓐᓂᑦ ᐃᓚᖃᖃᑦᑕᕐᓗᑎᒃ ᐸᕐᓇᐅᑎᓂᑦ 
ᐊᒻᒪᓗ ᐱᕙᓪᓕᐊᑎᑦᑎᓂᕐᒥᒃ ᑎᒍᓯᕙᓪᓕᐊᖃᑦᑕᕈᓐᓇᓂᕐᒥᑦ, 
ᐃᓚᒋᔭᐅᓪᓗᑎᒃ ᓯᕗᓂᐊᒍᑦ ᖃᐅᔨᒃᑲᖅᑕᐅᖃᑦᑕᕐᓗᑎᒃ 
ᑳᓐᑐᓛᒐᔅᓴᖅᑕᖃᕐᓂᐊᕐᓂᖓᓂᒃ. 

ᐃᖅᑲᓇᐃᔭᕐᓂᕐᒧᑦ ᐅᐸᓗᖓᐃᕐᓯᒪᓂᕐᒧᑦ ᐱᓕᕆᐊᖅ - 
ᐃᓚᒋᔭᐅᔪᑦ ᑲᑐᔾᔨᓪᓗᑎᒃ ᐊᐅᓚᑦᑎᓂᕐᒧᑦ ᑲᑎᒪᔨᕋᓛᓄᑦ 
ᕿᒥᕐᕈᔪᒻᒪᑦ ᐊᑐᖅᑕᐅᑲᓐᓂᖅᑐᒥᒃ ᐃᖅᑲᓇᐃᔭᕐᓂᕐᒧᑦ 
ᐅᐸᓗᖓᐃᕐᓯᒪᓂᕐᒧᑦ ᐱᓕᕆᐊᕐᒥ. ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ ᑕᑯᔪᒪᔪᑦ ᐃᖅᑲᓇᐃᔭᕐᓂᕐᒧᑦ 
ᐅᐸᓗᖓᐃᕐᓯᒪᓂᕐᒧᑦ ᐱᓕᕆᐊᕐᒥ ᓴᖅᑭᖅᑕᐅᒃᑲᓂᖅᑎᓪᓗᒍ, 
ᐱᒻᒪᕆᐅᒻᒪᑦ ᐱᓕᕆᐊᖅ ᐅᐸᓗᖓᐃᕐᓯᒪᑎᑦᑎᖃᑦᑕᓂᐊᕐᖓᑦ 
ᓄᓇᓕᓐᓂᑦ ᐃᖅᑲᓇᐃᔭᕈᓐᓇᓂᕐᒧᑦ ᐱᓗᐊᖅᑐᒥᑦ 
ᓇᓪᓕᑭᑕᖃᑦᑕᑎᓪᓗᒋᑦ ᐃᖅᑲᓇᐃᔭᕆᐊᕐᐸᑦᑐᑦ 
ᓄᓘᔮᓕᕆᓂᕐᒧᑦ.  

ᑲᑐᔾᔨᓪᓗᑎᒃ ᓯᕗᓕᖅᑏᑦ ᑲᑎᒪᔨᕋᓛᑦ ᐊᒻᒪᓗ ᑲᑐᔾᔨᓪᓗᑎᒃ 
ᐊᐅᓚᑦᑎᓂᕐᒧᑦ ᑲᑎᒪᔨᕋᓛᑦ

ᓄᓇᕗᑦ ᑲᒪᑦᓯᐊᖅᑐᑦ 
ᐃᑲᔪᖅᑕᐅᒍᒪᔪᓄᑦ 
ᐅᖄᓚᖃᑦᑕᕐᕕᒃ
ᐅᖃᖃᑎᔅᓴᐃᓕᕿᑎᓪᓗᑎᑦ, ᐅᖄᓚᖃᑦᑕᕆᑦ:  
867.979.3333 ᐅᕝᕙᓘᓐᓃᑦ 
1.800.265.3333 ᒧᑦ 
7ᓂᑦ ᐅᓪᓗᓂᑦ ᐱᓇᓱᐊᕈᓯᑕᒫᑦ 

ᐊᓴᐱᐅᑉ ᒥᔅᓵᓄᑦ 
ᐅᖄᓚᖃᑦᑕᕐᕕᒃ
7ᒥ−9ᒧᑦ ᐅᓐᓄᒃᑯᑦ ᑲᓇᓐᓇᐅᑉ ᓯᕿᙳᔭᖓ 
ᒪᓕᓪᓗᒍ

ᐃᑲᔪᖅᑕᐅᒍᒪᔪᓄᑦ 
ᐅᖄᓚᖃᑦᑕᕐᕕᒃ
24ᓂᑦ ᐃᑲᕐᕋᓂᑦ

ᓱᕈᓯᕐᓄᑦ ᐅᖄᓚᖃᑦᑕᕐᕕᒃ
1-800-668-6868

ᐃᒥᐊᓗᒻᒧᑦ 
ᐊᔪᓕᕈᑎᖃᕐᓯᒪᔪᓄᑦ 
ᐃᑲᔪᖅᑏᑦ
1.888.616.4011

ᐅᖄᓚᖃᑦᑕᕆᔅᓯ ᓄᓇᔅᓯᓐᓂ 
ᑐᓴᐅᒪᖃᑦᑕᐅᑎᓂᕐᒧᑦ ᑐᖅᑲᑕᕐᕕᓯᓐᓄᑦ

ᐃᒃᐱᐊᕐᔪᒻᒥ   (867) 439-8277 
ᔮᒃ ᐅᐃᓕ jwillie@qia.ca

ᑭᙵᕐᓂᑦ  (867) 897-8638 
ᐅᓘᓯ ᒫᓂᖕ omanning@qia.ca

ᑲᖏᖅᑐᒑᐱᒻᒥ  (867) 924-6119 
ᓃᓇ ᕿᓪᓚᖅ nqillaq@qia.ca

ᐊᐅᓱᐃᑦᑐᕐᒥ  (867) 980-4076 
ᓚᐃᓴ ᐅᐊᑦᔅᑯ lwatsko@qia.ca

ᓴᓂᕋᔭᒻᒥ  (867) 928-8103 
ᓕᓕ ᐊᕐᓇᕐᔪᐊᖅ larnaqjuaq@qia.ca

ᐃᒡᓗᓕᒻᒥ  (867) 934-8760 
ᑯᕆᔅᑕ ᐅᑕᒃ kuttak@qia.ca

ᐃᖃᓗᓐᓂ  (867) 975-8400 
ᒪᕇ ᒪᐃᑯ mmichael@qia.ca

ᑭᒻᒥᕈᕐᒥ  (867) 939-2135 
ᐱᐅᕆ ᐃᑭᓪᓗᐊᖅ pikkidluaq@qia.ca

ᐸᓐᓂᖅᑑᒥ  (867) 473-8991 
ᓰᓇ ᒫᒃᒧ smachmer@qia.ca

ᒥᑦᑎᒪᑕᓕᒻᒥ  (867) 899-8640 
ᐃᓄᖃᙱᑦᑐᑦ info@qia.ca

ᕿᑭᖅᑕᕐᔪᐊᕐᒥ  (867) 927-8195 
ᐅᓛᓇ ᓄᕿᙵᖅ onuqingaq@qia.ca

ᖃᐅᓱᐃᑦᑐᕐᒥ  (867) 252-3127 
ᓲᓴᓐ ᓴᓪᓗᕕᓂᖅ ssalluviniq@qia.ca

ᓴᓂᑭᓗᐊᕐᒥ  (867) 266-8162 
ᔫᓕ ᐃᒥᖅᑯᑕᐃᓚᒃ jemikotailak@qia.ca

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ 
ᑐᕌᕈᑎᖏᑦ
ᑎᑎᖅᑲᓂᐊᕐᕕᖓ 1340
ᐃᖃᓗᐃᑦ, ᓄᓇᕗᑦ
X0A 0H0

ᐅᖄᓚᐅᑖ: ( (867) 975-8400
ᐅᖓᓯᑦᑐᒥᒃ−ᐊᑭᖃᙱᑦᑐᖅ: 1-800-667-2742
ᓱᒃᑲᔪᒃᑰᕈᑖ: (867) 979-8433

www.qia.ca


